
 Zerk eramaten gaitu subjektu moralak izatera, besteez kezkatzera, behar duenari 

laguntzera, besteak zaintzera, min ez egitera, egindako kaltea konpontzera, bidezko deritzoguna 

defenditzera eta bidegabekeriei kontra egitera? Izaki moral bihurtzen al gara, gizartearen eta 

familiaren presioagatik, besterik geratzen ez zaigulako; ala horretarako joera al daukagu, izatez? 

Nola garatzen da haurren pentsamendu eta sentikortasun morala? Zer faktorek egiten die 

mesede haurren garapen moralari? Gai horiek guztiek ez dute interes intrintsekoa bakarrik. Izan 

ere, ikuspegi praktikotik, giltzarri dira gurasoentzat, hezitzaileentzat eta gizartearentzat, oro har. 

Gainera, garapen moralari buruzko hausnarketa bereziki interesgarria da hain konplexua den gaur 

egungo gizartean. Alabaina, gizarte-faktore asko ardura moralaren kontrakoak dira eta, gazteak 

ez ezik, helduak ere nahasi egiten dira, askotan, arlo horretan. 

 

 Garapen morala psikologiaren alorreko autore askok aztertu zuten; Freudek edo Piagetek 

esaterako. Eta, gaur egun, berriro ere ikertzen hasi dira, Kohlbergen lanak eraginda. Dena den, 

azken hamarkadetan garapen moralaren arloan asko ikertu badute ere, ez dago eredu teorikorik 

moraltasunaren funtsezko hiru osagarrien azalpen bateratua ematen duenik; hiru osagarri horiek 

kognizioa, emozioa eta portaera dira. Izan ere, ikuspegi bakoitzak alderdi bakar batean jartzen du 

arreta: ikuspegi psikoanalitikoak emozio moraletan, ikuspegi kognitibo-ebolutiboak arrazoiketan 

edo judizio moralean, eta ikaskuntzaren teoriek portaera moralean. Beraz, garapen moralaren 

alderdi bakar bati buruzkoak dira ikuspegi horiek. 

 

 Kapitulu honen asmoa zera da: garapen moralaren ikuspegi ahalik eta osatuena ematea. 

Horregatik, hiru ikuspegietako ekarpenik garrantzitsuenak aztertuko ditugu, eta saiatuko gara 

ekarpen horiek ebaluatzen, gaur egungo ikerkuntza enpirikoei jarraikiz1. Ondoren, ikusiko dugu 

zer hezkuntza-praktika diren onuragarrienak haurrak aurrera egin dezan alor horretan. Eta, 

azkenik, gizonezkoen eta emakumezkoen arteko desberdintasunak aztertuko ditugu, garapen 

moralari dagokionez.   

 

 

1. GARAPEN MORALAREN GAINEKO IKUSPEGI PSIKOANALITIKOA 

 

1 Developmental Reviewn (1996, 16. zk.) garatutako eztabaida interesgarri batean agertzen den bezala, ikuspegi 
desberdinak daude Moralaren Psikologian analizatu behar diren fenomenoei dagokienez. Kontuan hartuta gaia ez 
dagoela erabakita, kapitulu honetan, tradizioz Moralaren Psikologian sartu izan diren ikerketak azalduko ditugu. 
Aurrerago jorratuko ditugu altruismoari eta besteez kezkatzeari buruzko ikerketak; alderdi hori, psikologian, 
moraltasunaren eremutik kanpo egon da, tradizioz.  

 Garapen moralari buruzko ikuspegi psikoanalitikoaren muina afektibitatearen mundua da. 

Aztergai nagusiak afektu moralak dira, eta, bereziki, erruduntasun-sentimendua. Hala, ikuspegi 

horretatik, banakoaren moralaren sorreran erabakigarriak dira emozioak, hau da, haurtzaroko 

esperientzia afektiboak, inguruko arauei (batik bat gurasoenei) aurre egiteak eragindako 

esperientziak. Morala ez da ez berezkoa, ez banakoaren eraikuntzaren fruitua. Haurra behartzen 

duten gizarte- eta kultura-arauen multzoa da morala. Haurrak, arrazoi afektiboengatik, 

inkontzienteki barneratu egiten ditu arau horiek, bizitzako lehen urteetan. Halaber, moralaren 

funtzionamendua ahalbidetzen duten faktoreak afektiboak dira: lehenik, zigorraren eta gurasoen 

maitasuna galtzearen beldurra, eta, ondoren (laster), erruduntasun-sentimendua, superniaren 

aginduei entzungor egiteagatik; subjektuaren beraren barruan gurasoak ordezkatzen dituen 

instantzia morala da supernia. 

 

1.1. GARAPEN MORALAREN TEORIA FREUDIANOA ETA NEOFREUDIANOA 

 

 Freuden arabera, gizakia, mundura etortzen denean eta bizitzako lehen urteetan, izaki 

amorala da. Hasieran, zera besterik ez dago, erabat inkontzientea den pultsio-instantzia bat. 

Plazerraren printzipioak gidatzen du zera; zerak ez du ezagutzen inolako irizpide moralik. Hala, 

hasiera batean, bere bulkadek gobernatzen dute haurra. Haurra saiatzen da, berez, bulkada 

horiek gogobetetzen, barneko zein kanpoko inolako arau moralen mugarik sentitu gabe, jakin 

gabe zer dagoen ondo eta zer gaizki, zer egin behar den eta zer ez den egin behar. 

 

 Baina egoera horrek ez du asko irauten. Haurrak, pixkanaka, aurka egiten dion 

errealitatea topatzen du, desioak berez gogobetetzea galarazten dion errealitatea. Horrela, eta 

bigarrenik (bizitzako lehen bi urteetan, garapenaren aho-aroan eta uzki-aroan), nia osatzen da. 

Niarekin batera agertzen dira moraltasunaren lehen haziak. Nia arduratzen da ingurura 

egokitzeaz, errealitatearen printzipioak gidatuta. Niak lortuko du haurrak familiaren eta 

gizartearen presio moralari men egitea. Niarekin batera agertzen da ongiaren eta gaizkiaren 

lehenbiziko kontzientzia. Kontzientzia horren jatorri dira maite dituen, beldur dien eta, batik bat, 

behar dituen pertsonen onespena edo gaitzespena. Gurasoei ongia atsegin zaie; haurrak zintzo 

jokatzen badu, gurasoek maiteko dute, eta babestu. Aldiz, gaizkiak penatu egiten ditu gurasoak, 

eta haurra baztertu egiten dute. Zintzo jokatzen ez duenean, haurrari beldurra ematen dio 

gurasoen maitasuna galtzeak; izan ere, gabezia hori da haurrarentzat ikaragarriena. Era 

horretan agertzen dira lehen erruduntasun-sentimenduak; adin horretan, ordea, maitasuna 

galtzearen beldurra besterik ez dira sentimendu horiek; larritasun “soziala”, alegia. Baina, 

kontzientzia moralaren haziak ernatu diren arren, oraindik ezin da esan, zehatz-mehatz, 

kontzientzia hori osatu denik. Kasu horretan, morala heteronomoa da, haurraren kanpoaldeko 

arauen multzo bat. Hala ere, haurraren berezko portaera estutuko du moralak, eta haurra aipatu 

arauak betetzen hasiko da. 

 

 Hirugarrenik, Edipo konplexuaren ondorioz, supernia sortzen da; pauso hori erabakigarria 

da kontzientzia morala sortzeko. Nia sortu eta gero, aro falikoan, Edipo konplexuan murgiltzen 

da haurra: kontrako sexua duen gurasoarenganako sexu-bulkadak sentitzen ditu, eta sexu 

bereko gurasoarenganako eraso-bulkadak. Alde horretatik, egoera edipikoa eragiten duen 

faktorea desberdina da nesketan eta mutiletan: aitak irentzeak larritzen ditu mutilak, 

amarenganako sexu-bulkadak sentitzearen zigor moduan; eta neskei, berriz, beldur ematen die 

amaren maitasuna galtzeak, aitarenganako desio edipikoak direla eta. Bi kasuetan, debekuak 

direla eta, haurrek uko egiten diote desio edipikoak asebetetzeari. Aldi berean, haurrak sexu 

bereko gurasoarekin identifikatzen hasten dira, eta sexu horren arauak eta debekuak 

barneratzen dituzte. Barneratze horrek eragiten du supernia sortzea. Instantzia hori sortzen 

denean, haurrak barneratu egiten ditu kanpotik inposatzen zizkioten eta kanpotik beraren 

portaera mugatzen zuten arauak eta hertsadurak. Hala, arau eta hertsadura horiek barrutik lan 

egiten hasten dira. 

 

 Freuden arabera, neskengan Edipo konplexua eragiten duen faktorea (amaren maitasuna 

galtzearen beldurra) ez da mutilengan konplexu bera eragiten duen faktorea (irentzearen 

beldurra) bezain dinamikoa eta indartsua. Horregatik, neskek ez dute Edipo konplexua, mutilek 

ez bezala, erabat gaindituko. Horrek ondorioak ditu, ez bakarrik osasun psikikoan, baizik eta 

baita moraltasunean ere: nesken moraltasuna ez da sekula mutilena bezain sendoa izango. 

 
 Aunque vacilo en expresarla, se me impone la noción de que el nivel de lo ético normal es distinta 
en la mujer que en el hombre. El super-yo nunca llega a ser tan inexorable, tan impersonal, tan 
independiente de sus orígenes afectivos como exigimos que lo sea en el hombre. Ciertos rasgos 
caracterológicos que los críticos de todos los tiempos han echado en cara a la mujer -que tiene menor 
sentido de la justicia que el hombre, que es más reacia a someterse a las grandes necesidades de la vida, 
que es más propensa a dejarse guiar en sus juicios por los sentimientos de afecto y hostilidad-, todos ellos 
podrían ser fácilmente explicados por la distinta formación del super-yo que acabamos de inferir. (Freud, 
1925, 2.902. or) 
 

 Dena dela ere, Freuden arabera, haurrak benetako kontzientzia morala du orain. 

Kontzientzia hori haurraren barnean dago, eta, ondorioz, ekintzez gainera, pentsamenduak, 

desioak eta joerak ere zaintzen ditu. Nia arduratsu agertzen da kontzientzia moral horren 

aurrean, nahiz eta inork ez duen ikusten, saritzen edo zigortzen. Izan ere, gurasoen onespena 

edo gaitzespena ordezkatu du kontzientzia moral propioaren onespenak edo gaitzespenak. 

Gauzak horrela, erruduntasun-sentimenduak bi jatorri izango ditu, hemendik aurrera: batetik, 

kanpoko aginpidearen aurreko larritasuna; eta, bestetik, superniaren beraren zaintza zorrotzaren 

aurreko larritasuna. Baina gurasoen oinordekoa da supernia, ez bakarrik mehatxuei, zigorrei eta 

erruduntasun-sentimenduari dagokienez, baita babesari eta maitasunari dagokionez ere. Hala, 

haurrak superniaren aginduei jarraikiz jokatzen duenean, lasai dago, superniak maitasuna 

eskaintzen diolako. Superniari haren aginduak betez atsegin egiteak lasaitasuna, plazerra eta 

segurtasuna eragiten dizkio haurrari, kanpotik maitasuna jasotzen duenean bezala. Ondorioz, 

errepresioak irautea bermatzen da, bigarren mailako onura bat ekartzen duelako: galdutako 

autoestimua berreskuratzen da, poztasun nartzisista moduko bat sentitzen da. Baina argi dago 

kontzientzia moral hori (duen itxuragatik ere), “barrutik” lan egiten badu ere, moral heteronomoa 

dela. 

 

 Edipo konplexua askatu eta supernia osatu ondoren, sexu-sortasunaren aldia hasten da. 

Aldi horretan, sendotuz eta banakoaren izaeran esku hartuz joaten da barneratutako morala. 

Une horretatik aurrera, Freuden arabera, garapen moralean ez da funtsezko aldaketarik 

gertatzen. Morala garatuz doan heinean, iturburutik urrundu eta gero eta inpertsonalago 

bihurtzen da supernia, gizarte- eta kultura-inguruneko beste figura batzuk sartzen baitira. Hala 

ere, jatorriaren arrastoei eta haurtzaroko nolabaiteko funtzionamenduari eusten die, 

funtzionamendu heteronomoari: 

 
 Siendo accesible a todas las influencias ulteriores, conserva, sin embargo, durante toda la vida el 
carácter que le imprimió su génesis en el complejo paterno, o sea la capacidad de oponerse al yo y 
dominarlo. Es el monumento conmemorativo de la propia debilidad y dependencia del yo, y continúa aún 
dominándolo en su época de madurez. (Freud, 1923, 2.721. or.) 
 

 Freudek onartzen du beste aukera bat ere badagoela bilakaera —edo, hobeki esanda, 

ez-bilakaera— ildo horren ondoan: kontzientzia morala benetan heltzea. Horrek eskatzen du 

aitarekiko konplexua desagertzea, sustrai inkontzienteak ezabatzea eta dagokion egoera 

afektiboa menperatzea. Orduan, erabateko askatasuna eta autonomia erdiesten ditu banakoak: 

dagoeneko ez du aitaren irudia behar bizitzan segurtasunez ibiltzeko, afektuz hornitzeko. Beraz, 

halako irudiek haurraren bizitza moralaren elementu erabakigarri izateari uzten diote. Soilik une 

horretan hitz egin daiteke benetako kontzientzia moral autonomoaz. Baina Freudek beltz ikusten 

du bilakaera-ildo hori, zaila baita egia bihurtzea psikoanalisiaren laguntzarik gabe. Freuden 

iritziz, infantilismo-, heldugabetasun- eta irrazionaltasun-dosi handiak ditu pertsona gehienen 

ohiko funtzionamendu moralak. 

 

 Psikoanalisiaren beste teorialari batzuek —Hartmann-ek (1960) eta Erikson-ek 

(1963/1984), esaterako— garapen moralari buruzko zenbait planteamendu berrikusi dituzte. 

Autore horien ustez, gurasoekiko gatazkak ez du zerikusirik sexuarekin. Haien iritziz, haurrak 2 

eta 5 urte artean bizi duen gatazka, funtsean, bere desio eta bulkaden eta gurasoen arau eta 

murrizketen arteko gatazka da. Gatazka horretan, haurrak sentitzen du gurasoak gal ditzakeela, 

baldin eta ez badu haien gustua egiten. Hala, gurasoen maitasuna bermatzeko, haurrek haien 

desioak betetzen dituzte, eta aita-amen supernia barneratzen dute. Bestalde, aipaturiko autoreek 

planteatzen dute Freudek eman baino paper garrantzitsuagoa betetzen duela niak portaera 

moralean. Horregatik, pertsona batek behar bezain ni sendoa ez badauka, nahiz supernia oso 

garatua izan, zeraren bulkadek gobernatuko dute, eta beraren portaeran islatuko dira bulkada 

horiek. 

 

Fromm (1947/1985) ikuspegi psikoanalitikoaren eta korronte humanistaren artean dago, 

eta tesi horien aldekoa da. Alde horretatik, azpimarratzen du pertsonek badutela maila moralean 

hazteko aukera. Autore horren arabera, kontzientzia autoritarioaren —supernitarraren— ondoan, 

banako guztiok dugu kontzientzia humanista, norberaren niak gidatzen duena, ez autoritatearen 

aginduek. Kontzientzia humanistan, arauak ez dira onartzen autoritatearen presioagatik —

kanpokoa edo barneratua—, baizik eta subjektuak bere buruarengana duen arduragatik, pertsona 

bihurtzeko duen arduragatik. Erruduntasun autoritarioak, Freudek aipaturiko erruduntasun-

sentimenduaren analogoak, parean du erruduntasun humanista, hau da, norberaren duintasunari 

jarraikiz jokatu ez izanak eragindako deserosotasuna eta atsekabea. Frommek dio gizarte-

testuingurua ez dela kontzientzia humanista ezabatzeko bezain alienatzailea, kontzientzia hori 

ahula bada ere. Hortaz, kontzientzia horren oihartzuna ezagutzen eta lantzen ikasi beharko luke 

pertsonak. 

 

1.2. GARAPEN MORALAREN GAINEKO IKUSPEGI PSIKOANALITIKOAREN EBALUAZIOA 

 

Azken hamarkadetan eragin handiena izan duten garapen moralari buruzko teorietan, 

izaki konstruktibo eta oso arrazional moduan ageri da subjektua. Baina ez al gara izaki moral 

bihurtzen, neurri handi batean, gizarteak eta gurasoek hala eskatzen digutelako gure 

haurtzaroarekiko mendekotasunaren emaitza bezala? Pertsona heldu askoren funtzionamendu 

morala ez al du gidatzen, hein batean, aipaturiko mendekotasun horrek eta sarritan 

erruduntasun-sentimendu irrazionalak, haurrenak? Freud buru-argi ageri da adierazten duenean 

helduen hainbat eta hainbat erruduntasun-sentimendu irrazionalak direla, haurrenen modukoak, 

eta, gainera, inkontzienteak. Halaber, azpimarratzen du sentimendu horiek eragin handia dutela 

portaeraren kontrolean eta pertsonak autonomia moralerako bidean topatzen dituen 

zailtasunetan. 

 

 Dena den, planteamendu freudianoak muga argiak ditu. Noski, garapen moralak 

ezinbestekoa du barneratze-prozesua. Baina giza izaerak ez al du izaki moral izateko halako 

berezko joerarik? Subjektua erabat pasiboa al da? Gizartearen eta gurasoen presioaren fruitua 

al da guztia? Gaur egun, dudarik ez dago subjektuaren eraikuntza arrazionalak eragina duela 

garapen moralean, Erikson-ek eta, bereziki, ikuspegi kognitibo-ebolutiboak adierazi bezala. 

Gainera, badaude giza izaera Freudek pentsatu bezain amorala ez dela erakusten duten 

arrastoak. Alde horretatik, moralaren esparruan garrantzi handia duen erantzun emozionala aipa 

dezakegu, hau da, enpatia edo haurrek txiki-txikitatik agertzen duten sentiberatasun berezia 

(Turiel, 1983/1984) gertakari jakin batzuekiko (besteek kalteak jasaten dituzten gertakariekiko). 

Erantzun hori aurretik programatua dago, eta aipatu dugun sentiberatasun horrek unibertsala 

dirudi. Ildo horretan, Sharon Lamb-en (1993) lana azpimarratu beharra dago; izan ere, bi urteko 

haurrek dagoeneko kontzientzia eta sentimendu moralak badituztela erakusten du: erantzun 

enpatikoak dituzte besteen sufrimenduaren aurrean, gizarteratu aurreko portaera dute (partitzea, 

laguntzea, babestea, etab.), arauez kontziente dira, eta abar. Autoreak luzetara egindako 

ikerketa baten arabera, arauen kontzientzia “muturrera” heltzen da 17. hilabetetik eta 18. 

hilabetera bitartean. Eta badirudi “mutur” hori ez dagoela haurrak gizarteratzeko amen 

ahaleginen baitan. Alabaina, amen azalpenen arabera, badirudi haurren interesari erantzuten 

diotela amek, interes hori sustatzeari baino gehiago. Hala, Lambek ondorioztatu zuen “mutur” 

horretan eragina zutela bizitzako bigarren urteko faktore linguistiko, kognitibo eta afektiboek. 

 

 Ondorengo puntuetan ikusiko dugun bezala, gaur egungo ikerketa enpirikoek Freuden 

garapen moralari buruzko teoriaren beste ahultasun batzuk aurkitu dituzte. Aipaturiko ikerketaren 

arabera, neskatilek eta emakumeek gizonezkoek baino erruduntasun-sentimendu handiagoa 

izaten dute; erruduntasun-sentimendua morala barneratzearen indize nagusienetakoa da. 

Bestalde, zenbait gurasok, haurra hezteko, oinarritzat hartzen dituzte mehatxua eta beldurra edo 

maitasuna kentzea; eta hezteko modu horrek ez dio morala barneratzeari askorik laguntzen. 

Azkenik, Edipo konplexuaz gain, aldaketa inportanteak gertatzen dira, bai balioen eta judizio 

moralaren esparruan, bai emozio moralen esparruan (enpatia, erruduntasuna…). 

 

 

2. GARAPEN MORALAREN IKUSPEGI KOGNITIBO-EBOLUTIBOA 

 

 Ikuspegi kognitibo-ebolutiboa izan da, dudarik gabe, garapen morala ikertzeko ikuspegi 

nagusia azken hamarkadetan. Batzuek zioten ikuspegi horrek bakarrik erabat azaltzen zuela 

garapen morala. Baina, gaur egun, hedatuz doa hori horrela ez delako ustea. Teoria kognitibo-

ebolutiboek oinarritzat hartzen dute moraltasunaren osagai kognitiboa. Hala, lehentasunezko 

gaiak dira arrazoiketa eta judizio morala. Ikuspegi horren arabera, garapen moralaren faktore 

erabakigarria ez da ingurua (haurrak bizi dituen familia-esperientziak edo ikaskuntza-prozesuak). 

Garapen hori ez da kanpoko gizarte-arauen barneratze pasiboaren fruitua. Aitzitik, norberaren 

garapen kognitiboa eta gizarteko interakzioek eskaintzen dizkioten estimuluak oinarritzat hartuta, 

subjektuak gero eta irizpide moral aberatsagoak eraikitzen ditu; eta irizpide horien araberako 

judizio moralak egiten ditu. 

 

 Ikuspegi hori zuten, hain zuzen, garapen moralaren ikerkuntzan eragin handia izan duten 

bi autorek: Jean Piagetek eta Lawrence Kohlbergek. Bi autore horien ekarpenak azaldu eta 

ebaluatu ondoren, Elliot Turielen planteamenduak aztertuko ditugu. Elliot Turiel aipagarria da 

beraren teoriak asko laguntzen duelako garapen morala ulertzen eta zerikusia duelako Piageten 

eta Kohlbergen teoriekin. 

 

2.1. GARAPEN MORALARI BURUZKO IDEIA PIAGETIARRAK 

 

 Piageten (1932/1983) iritziz, morala arau-sistema bat da, haurrak gizarte-praktikan eta 

helduekin zein beste haurrekin harremanetan jartzean eraikitzen dituen ekintzen eta 

pertsonarteko harremanen gainekoa. Morala sortzen da gizarte-praktika hori kontzienteki 

ulertzen denean. Aldi berean, ulermen horrek gizarte-praktika erregulatzen du. 

 

 Haurren jolasetan arauen ikusmoldea eta praktika analizatuz hasi zen Piaget garapen 

morala ikertzen. Ondoren, haurren pentsamendu moralean sakontzen saiatu zen, haiei galderak 

eginez (zuzenean eta hainbat istorio hipotetikoren bitartez), gezurrari, ekintza “txarren” gaineko 

8 
 



 
 

Garapen morala 

ardurari, zigorrei, zilegi denari eta abarri buruz. Lan horrekin, garapen moralaren teoria bat idatzi 

zuen; garapen moral horretan, bi fase bereizten ditu: moral heteronomoa eta moral autonomoa. 

 

 Moral heteronomoa 

 

 Haurrak 5 urte inguru dituenean hasten da garatzen2, eta 11 urterekin amaitzen da, gutxi 

gorabehera. Haurraren lehen morala heteronomoa da, bi faktoreren interakzioagatik: haurraren 

egozentrismoa, irudikapen aldetik, eta helduak haurrarekin duen aginpide-harremana. Fase 

honetan, kanpotik ezartzen dizkioten derrigorrezko eta hertsatzezko arauen multzoa da morala 

haurrarentzat; arau horiek eginkizun batzuk jartzen dituzte, eta bete egin behar dira. Baina 

haurrak ez ditu ondo betetzen arauak. Zergatik? Batetik, arau horiek itxuraldatu egiten dituelako, 

egozentrismoa dela eta. Eta, bestetik, arau horiek ez dituelako haurrak ulertu eta eratu; izan ere, 

arauen oinarriak presioa eta erruduntasun-sentimendua dira. Heteronomia moral horren 

adierazpen bat da errealismo morala. 

 

 Errealismo morala izenezko edo kontzeptuzko errealismoaren antzeko gertakaria da. 

Logikaren esparruan, haurraren irudikapen-egozentrismoak errealismo logikoa sortzen du; eta, 

moralaren esparruan, errealismo morala. Hala, Piagetek errealismo moralaren adierazpenak 

aurkitzen ditu moral heteronomoaren ezaugarri hauetan: 

• Betebeharrak kanpotik datoz; ez ditu norberak jartzen. 

• Ongiak zerikusia du ekintza zehatz batekin; eginkizunak betetzearekin, hain zuzen. 

• Araua hitzez hitz onartzen da, ez arauaren espiritu orokorrean (zehaztasunaren 

errealismoa). Haurrentzat, ez dago salbuespenik: gezurra esatea, adibidez, beti gaizki 

dago; haurrek ez dituzte “gezur errukitsuak” ulertzen. 

• Ekintza zehatzetan, ekintza horien ondorio materialen araberakoa da ardura morala; 

ez dira kontuan hartzen subjektuaren asmoa eta ekintzaren inguruko egoera (ardura 

objektiboa). Fase horretan dauden haurrentzat, hamabost katilu hautsi dituen haurra 

katilu bat hautsi duen haurra baino gaiztoagoa da. 

• Zigorrak gauzetatik datoz, zuzenean (justizia immanentea): haur batek ebaki bat egiten 

badu labanarekin, haurrek uste dute labana erabiltzea debekatua izanik ukitu egin 

duelako gertatu zaiola hori. Uste horrek argi eta garbi erakusten du haurrek lege 

fisikoak eta lege moralak nahasten dituztela. 

• Ez dira bereizten nahita esandako gezurra eta akatsa: “bi eta bi bost dira” gezurra da, 

ez delako zehatza, nahiz eta hori esan duena nahastu egin den. Halaber, haurrek uste 

dute gezurra esatea gaizki dagoela zigortu egiten delako, ez iruzur egiteko 

intentzioagatik. Gainera, gezurra objektiboki ebaluatzen dute, hau da, asmo 

subjektiboak kontuan hartu gabe. Haurrentzat, gezurraren edukia zenbat eta gehiago 

urrundu errealitatetik, gero eta larriagoa da gezurra: gaiztoagoa da behia bezain txakur 

handia ikusi duela esan duen neskatila, amari nota onak atera dituela esan dion 

neskatila baino. Izan ere, hain txakur handirik ez dago; aldiz, amak sinetsi egin du 

alabak nota onak atera dituela. 

• Zigorrak beharrezkotzat jotzen dira: gaizki portatu den haurra zigortu egin behar da, 

gaizki egindakoa minarekin ordaindu behar duelako. Alabaina, haurrentzat, zigorra ez 

da hutsa ulertarazteko modu bat. Ondorioz, haurrek jartzen dituzten zigorrak handiak 

eta bidegabeak dira. 

 

 Haurren pentsamendu moralaren ezaugarri horiek nabariak dira, batik bat, 6-7 urte 

dituztenean; eta desagertuz joaten dira, pixkanaka, 7-8 urterekin. Adin horretatik aurrera, 

haurren pentsamendu morala asko aldatzen da: 

• 7-8 urtera bitartean, aginpideak edo legeak agintzen duena zilegi da haurrentzat. 

Baina, 7-8 urtetik aurrera, jolasean dabiltzala lehen elkarlan-harremanak hasten 

dituztenez, berdintasunaren ideia garatzen dute: guztiak berdin tratatzea da zilegi. 

• 7-8 urtera bitartean, zigorrak beharrezkoak dira egindako hutsa ordaintzeko; hutsak 

pekatzeko besterik ez dira zigorrak. Haur txikiei huts batentzako zigor batzuk aurkeztu, 

eta, galdetuz gero zein den zilegi, zigorrik zorrotzena proposatzen dute: zigorrik onena, 

bidezkoena, “zaldiko-maldikoan ibiltzen ez uztea” da, hori baita gehien gustatzen 

zaiona. Zigorra hautatzeko, ez dute kontuan hartzen elkarrekikotasuna edo hutsa 

ulertarazteko beharra. Aldiz, 7-8 urtetik aurrera, elkarrekikotasuna eta hutsa 

ulertarazteko beharra hartzen dute oinarrian zigorrek: zigorrik onena “ogirik gabe 

geratzea da, bila ez joan nahi izateagatik”. 

• 7-8 urtera bitartean, zigorraren ideia (gaizki portatzen dena zigortu egin behar da) da 

nagusi, beste edozein irizpideren aurrean. Baina, 7-8 urtetik aurrera, gatazkaren bat 

egonez gero, berdintasunaren ideia jartzen dute zigor-irizpidearen gainetik. Aldaketa 

hori argi ikusten da istorio honen aurrean haurrek ematen dituzten erantzunetan: “Ama 

2Lehen, ezin zen zehaztasunez hitz egin inolako moral motaz. Piagetek moral aurreko alditzat dauka. 

batek bi alaba zituen; bata obeditzailea eta bestea desobeditzailea. Amak maiteago 

zuen alaba obeditzailea, eta, horregatik, pastel zatirik handienak ematen zizkion. Zer 

iruditzen zaizu?”. BAR-ek, 6 urteko haur batek, honako hau dio: “Zilegi da. Beste alaba 

desobeditzailea zen”. “Baina bidezkoa al da batari besteari baino gehiago ematea?”. 

“Bai, (desobeditzaileak) esaten diotena egin beharko luke beti”. Aldiz, THÉ 10 urte eta 

7 hilabeteko neskaren erantzuna oso desberdina da: “Biei berdin eman beharko lieke”. 

“Zergatik?”. “Biak alabak dituelako eta berdin maitatu behar lituzkelako”. 

 

 Aipaturiko aldaketa horiek, hain zuzen, nerabezaro goiztiarrean moral autonomoa 

agertzea prestatzen dute. 

 

 Moral autonomoa  

 

 11 urterekin hasten da, gutxi gorabehera, garatzen. Aldi horretan, haurrak erabat 

gaindituak ditu irudikapen-egozentrismoa eta, harekin batera, errealismo morala eta haren 

adierazpen guztiak. Bestalde, parekoekiko lankidetza-harremanek presioa eta helduarekiko alde 

bakarreko errespetu-harremanak ordezkatu dituzte; harreman berri horiek berdintasunean eta 

elkarrenganako errespetuan daude oinarrituta. Bi faktore horiei esker agertzen da autonomia 

morala. Egiazki, 7 urte betetzerako, adimen-egozentrismoa gainditzen du haurrak, eta 

lankidetza-harremanak hasten ditu. Baina, praktikaren eta kontzientziaren arteko desfasea dela 

eta, moral autonomoa urte batzuk geroago agertzen da. 

 

 Lehen, haurrak kanpoko arau zehatzak bete behar zituen. Orain, ordea, printzipio idealak 

eratzen ditu, eta haien mende jartzen ditu arau zehatz batzuk. Bestalde, justiziaren ikusmoldea 

bukaerako orekara iristen da. Izan ere, berdinzaletasun zorrotza gainditu, eta ekitatea bihurtzen 

da justiziaren oinarri: bidezkoa ez da guztiak berdin tratatzea, baizik eta zuzen tratatzea, hau da, 

kontuan hartzea bakoitzaren beharrak eta egoerak (txikienen eta ahulenen alde egitea, etab.). 

Zigorren esparruan, ondorioz, ez zaie denei zigor bera aplikatu behar, kontuan hartu behar 

baitira kasu bakoitzeko zirkunstantzia aringarriak. 

  

 Piagetek dio orientatzeko bakarrik balio dutela berak aipaturiko adinek. Izan ere, haur 

guztiak ez dira berdinak moralaren esparruan, aldaketak gertatzen diren adinei dagokienez. 

Gauzak horrela, bidezkoa denari eta bidezkoa ez denari dagokienez, honako hau dio judizio 

morala garatzeari buruz: "Es totalmente natural que la evolución del juicio moral, en un punto tan 

delicado, sea menos regular que la de un juicio simplemente comprobativo, dada la multitud de 

influencias posibles. (...) O sea que no se pueden fijar unos estadios claros, en psicología moral" 

(1932/1983, 223.-224. or.). Are gehiago, arau multzo bakoitza une desberdinetan gara dezake 

haur batek: "No podemos hablar de estadios globales caracterizados por la autonomía o la 

heteronomía, sino solo de fases de heteronomía y de autonomía que definen un proceso que se 

repite para cada nuevo conjunto de reglas o cada nuevo plan de conciencia o de reflexión" (op. 

cit., 71. or.). 

 

 Azkenik, azpimarra dezagun beste gai bat. Haurren judizio morala baldintzatzen duten 

faktoreei dagokienez, bi faktore nagusi aipatzen ditu Piagetek: 1) haurraren garapen kognitiboa, 

eta 2) haurrak besteekin dituen harremanak. Piageten iritziz, helduen eta haurren arteko 

harremanak (presio-harremanak) autonomia moralaren kontrakoak dira. Garapen kognitiboan, 

aurrera egiten da zenbait muga kognitibo gainditzen direnean eta parekoekiko lankidetza-

harremanak garatzen direnean. 

 

2.2. PIAGETEN EKARPENAREN EBALUAZIOA 

 

 Piageten planteamendu teorikoek laguntza enpiriko zabala izan dute (Lickona, 1976; 

Rest, 1983; Lapsley, 1996). Ildo horretan, badaude ebidentzia enpirikoak: haur txikiek 

heteronomia moralaren adierazpen gehiago egiten dituzte (justizia immanentea edo ardura 

objektiboa, esaterako) haur helduagoek baino; halaber, txikiek nahiago dituzte hutsa ordaintzeko 

zigorrak, eta haur helduagoek, aldiz, zigor itzulgarriak. Garapen moralari mesede egiten dioten 

faktoreei dagokienez, parekoekin harremanak izateak duen eragin positiboaren aldeko dira 

gehienak. Era berean, hainbat azterketak islatzen dute badagoela lotura garapen moralaren eta 

garapen kognitiboaren artean. 

 

 Dena den, ikerketa enpiriko batzuek zalantzan jartzen dituzte zenbait ideia piagetiar. Ikusi 

bezala, Piageten ustez, gurasoen papera ez da garrantzitsua (hobeki esanda, negatiboa da) 

haurraren garapen moralean. Piagetek ez zuen uste gurasoek haurraren autonomia moralerako 

bidea erraztu zezaketenik, gurasoen eta haurraren arteko harremanak autonomia horren 

kontrakoak baitira, eta, edozein modutan, autonomia moralak nolabaiteko garapen kognitiboa 

eskatzen baitu. Gaur egun, zalantzan jarri da ideia hori. 

 Ikerketa klasiko batean, Bandurak eta McDonaldek (1963) bi haur talde hartu zituzten: 

talde bateko haurrek ardura objektiboa zuten, eta beste taldekoek, berriz, intentzioetan 

oinarritutako judizioak egiten zituzten. Lehenengo taldeko haurrei intentzioetan oinarritutako 

judizioak egiten zituzten helduen ereduak aurkeztu zizkieten; bigarren taldeko haurrei, berriz, 

ardura objektiboko judizioak egiten zituzten helduen ereduak. Emaitzek erakutsi zuten haurren 

erantzunak aldatu egiten zirela, helduen ereduen arabera: lehenengo taldeko haurrek ardura 

objektiboa “gainditu” egin zuten; bigarren taldeko haurrak, ordea, ardura objektibo horretara itzuli 

ziren. Ikerketa horrek zenbait kritika jaso dituen arren, esperimentu askotan errepikatu dute. Alde 

horretatik, eztabaidagarria da zenbateraino jartzen duten zalantzan ikerketa multzo horien 

emaitzek judizio moralaren aldaketaren gainean Piagetek ematen duen azalpena, Bandurak eta 

ikaskuntzaren beste teorialari batzuk proposatu bezala (ikus Lapsey, 1996). Dena dela ere, gaur 

egun, gehienek uste dute Piagetek uste baino gehiago eragiten dutela gizarteak eta, bereziki, 

gurasoek haurren arrazoiketa moralean. Hala eta guztiz, ebidentzia enpirikoak badaude 

frogatzen dutenak garapen moralaren aldekoagoak direla gurasoen arteko eztabaida moralak, 

gurasoekin eta aginpidearen eredu diren beste helduekin izaten dituzten eztabaidak baino. 

 

 Bestalde, autore batzuek adierazi dute ardura objektiboari buruzko ikerketa piagetiarrak 

ez direla guztiz zuzenak, tresna metodologikoengatik (ikus Beltrán, 1982). Izan ere, metodologia 

landuagoarekin egindako ikerketa batzuen arabera, 3 urteko haurrak gai dira aktoreen asmoak 

kontuan hartzeko, baldin eta asmo horiek nahikoa argiak badira. Hori horrela izanik ere, baietz 

daiteke ekintza baten ardura moralari buruzko judizioetan garrantzi gehiago ematen dietela haur 

txikiek ondorioei, helduen asmoei baino (Shaffer, 1994). 

 

 Gainera, ikerketa batzuek zalantzan jartzen dute haur txikiek helduen arauak sakratu eta 

aldaezintzat dituztela dioen ideia piagetiarra. Alde horretatik, Westonek eta Turielek (1980) 

egindako ikerketa batean, bi istorio hipotetiko aurkeztu zizkieten haurrei. Lehenengo istorioan, 

haurrak jotzea eta besteak zauritzea baimentzen zien eskola aurkeztu zieten; eta, bigarrenean, 

haurrei biluzik joatea baimentzen zien eskola. Bost urterekin, dagoeneko, lehen eskolako araua 

kritikatzen zuten haurrek: “Ez dago ondo”. “Zergatik ez?”. “Era horretan, jendea ez delako 

zoriontsua. Besteei min egiten zaie, eta hori ez dago ondo”. [Bigarren eskolako araua zehaztu 

baino lehen, haur horri berari esan zioten eskolako haur batek arropa kendu zuela, bazkaldu 

ondoren beroa zuelako, eta galdetu zioten ea ondo al zegoen hori.] “Ez, eskola delako eta beste 

pertsonei ez zaielako gustatzen zu arroparik gabe ikustea. Leloa dirudi”. “Ezagutzen dut eskola 

bat beste hiri batean; eskolak Grove izena du (…). Eskola horretako haurrek baimena dute 

arropa kentzeko, nahi badute. Ondo dago ala ez dago ondo Grove eskolan haurrei esatea arropa 

ken dezaketela, nahi badute?”. “Bai, hori delako araua”. “Zergatik izan dezakete arau hori?”. 

“Hori bada nagusiak egin nahi duena, egin dezake”. “Nola da hori?”. “Nagusia delako; eskola 

beraren ardurapean dago”. 

 

 Ikerketa horiek, oro har, erakusten dute Piagetek bere garaian uste baino konplexuagoa 

dela haur txikien arrazoiketa morala. Baina horrek ez dio balioa kentzen Piagetek moralaren 

esparruan egindako lanari. Izan ere, errealismo morala, aipaturiko zehazpenak kontuan hartuta, 

gertakari argi behagarria da haurrengan; gainera, heldu batzuek badituzte errealismo moral 

horren arrastoak. Piagetek giza ekintzen logika moduan ulertu zuen morala; logika hori 

banakoak eratzen du, besteekiko interakzioen arabera, eta, aldi berean, aipaturiko interakzioak 

gidatzeko baliatzen du. Ikusmolde hori moraltasunaren alderdi nagusietako bat da, garapen 

moralaren beste ikuspegi psikologikoek aztertu gabea. 

 

2.3. JUDIZIO MORALAREN GARAPENARI BURUZKO TEORIA KOHLBERGIARRA 

 

 Piageten lana, gero, Lawrence Kohlbergek garatu du. Piageten El criterio moral en el niño 

liburuko planteamenduak zabaltzen eta sakontzen ditu Kohlbergen garapen moralari buruzko 

teoriak. Izan ere, Piagetek obra horren ondoren garapen kognitiboaren arloan egindako 

ikerketak erantsi dizkio teoriari. Ikusiko dugunez, Kohlbergen zenbait planteamendu Piagetenak 

baino piagetiarragoak dira. Adierazi bezala, Piageten iritziz, garapen moralean ez dago faserik, 

zentzu zorrotzean. Haren ustez, badaude aldaketarako joerak, adinaren eta ondoz ondoko 

faseen arabera. Aldiz, Kohlbergek dio estadio-segida moduan artikulatzen dela garapen morala. 

Ikus ditzagun, beraz, autore horren planteamenduak, labur-labur (Kohlberg, 1982, 1992; 

Kohlberg, Power eta Higgins, 1997; Hersh, Reimer eta Paolitto, 1979/1984; Díaz-Aguado eta 

Medrano, 1994). 

 

 Kohlbergen ikerketan, gai nagusia judizio morala da. Judizio morala dilema moralak 

ebazteko erabiltzen dugun arrazoiketa-prozesua da; edo, beste modu batera esanda, gure 

balioen gaineko hausnarketa egitea, balio horiek hierarkia moduan antolatzea eta erabaki 

moralak hartzea ahalbidetzen digun prozesu kognitiboa. Hala, gatazka moralei irtenbidea 

aurkitzeko jendeak egiten dituen arrazoiketa-prozesuak ezagutze aldera, ikerkuntza-tresna 

sinple bat asmatu zuen Kohlbergek: subjektuei zenbait dilema moral (zehazki, hiru) agertu, eta 

galdetzen zien zein litzatekeen, haien iritziz, dilemaren konponbiderik onena (nola jokatu beharko 

litzatekeen egoera horretan) eta zergatik. Dilema horietako batean, 3. dilema ospetsuan, 

bizitzaren balioa edo legearen balioa aukeratu behar du subjektuak. Hona hemen azalpena: 

  
 Europan, badago emakume bat minbizi mota berezi bat duena, eta, laster, hil egingo da. Badago 
botika bat, eta medikuek uste dute bizia salba dezakeela botika horrekin. Radio modu bat da, hiriko bertako 
farmazialariak aurkitu berri duena. Droga garestia da, baina egitea kostatu zaion baino 10 aldiz gehiago ari 
da kobratzen farmazialaria. Farmazialariak 200 dolar ordaindu zituen radioagatik, eta 2.000 dolar kobratzen 
ari da botika dosi txiki batengatik. Gaixotutako emakumearen senarrak, Heinz-ek, ezagun guztiengana jo 
du, dirua eskatzeko; baina 1.000 dolar bakarrik bildu ditu, hau da, botikak balio duenaren erdia. Gero, 
farmazialariari esan dio emaztea hiltzen ari dela, eta eskatu dio botika merkeago saltzeko edo, bestela, 
aurrerago ordaintzen uzteko. Farmazialariak honako hau esan dio: “Ez, botika nik asmatu dut, eta, horri 
esker, dirua egingo dut”. Heinz etsita dago, eta pentsatu du farmazian lapurreta egitea, emazteak behar 
duen botika lortzeko. Botika lapurtu beharko luke Heinzek? Zergatik bai? Zergatik ez? 
 

 Elkarrizketan, hiru dilema ebatzi behar dira, eta helburua erantzunak oinarri hartuta 

judizio moralaren egitura aurkitzea da. Kohlbergi gehiago interesatzen zaio pentsamenduaren 

zer forma edo egitura erabili duen subjektuak erantzuna lortzeko, erantzun zehatza edo 

pentsamenduaren edukia baino. Zehazki, Kohlbergi interesatzen zaio dilema moral desberdinen 

bitartez aurkitzea zer pentsatzeko modu erabiltzen dugun. Hori oinarri hartuta, subjektuaren 

arrazoiketaren edo judizio moralaren estadioa zehazten du. 

 

 Kohlbergen ustez, garapen morala ez da subjektuak erantzun moral isolatuak 

bereganatzea, ikaskuntzaren teoriek dioten moduan. Izan ere, garapen morala benetako 

estadioz edo multzo-egitura hierarkikoz osatua dago. Judizio moralaren garapenean, garapen 

kognitiboan bezala, 1) badaude desberdintasun kualitatiboak dilema moralen gainean 

arrazoitzeko moduan, 2) garapenean gertatzen diren aldaketen ondorioz, era globalean 

berregituratzen da hainbat gai moralen gainean arrazoitzeko modua, 3) arrazoiketa morala 

egiteko moduek segida inbariante bat eratzen dute, eta 4) integrazio hierarkikoak osatzen 

dituzte. Gauzak horrela, estadioz estadioko garapen moralaz hitz egin daiteke. 

 

 Kohlbergen teoriaren alderdi garrantzitsu bat (ezinbestekoa teoriatik eratorritako 

hezkuntza esku-hartzea ulertzeko) zera da: nola azaltzen duen judizio moralaren estadioz 

estadioko aurrerapena. Nola pasatzen da subjektua estadio batetik bestera? Kohlbergen iritziz, 

aurrera egiteko, ezinbestekoak dira garapen kognitiboa eta rolak barneratzeko ahalmenaren 

garapena. Hortaz, pertsona bat ezin da 2. estadiora pasatu, eragiketa zehatz batzuk garatu ez 

baditu. Halaber, ezin du aipaturiko estadio moral hori erdietsi, baldin eta aurretik gai ez bada 

ikuspegi desberdinak koordinatzeko. Baina garapen kognitiboa eta gizarte-ikuspegiaren 

garapena ez dira nahikoa judizio morala garatzeko. Judizio morala garatzea gehiago kostatzen 

da; heldutasun gehiago eskatzen du, eta, beraz, denbora gehiago behar du garatzeko. Azken 

finean, Kohlbergen iritziz, segida horizontala gertatzen da: lehenbizi, estadio logikoa erdiesten 

da; gero, gizarte-ikuspegia edo rolak barneratzen dira; eta, azkenik, dagokion estadio moralera 

iristen da subjektua. Aipaturiko bi faktoreez gainera, Kohlbergen ustez, gizarte-interakzioaren 

estimuluak ere garrantzitsuak dira. Izan ere, batetik, inguruak “rolak barneratzeko aukera” asko 

eskaintzen ditu; eta, bestetik, gizarte-interakzioan, gatazka kognitibo-moralak sortzen dira. 

Gatazka horiek funtsezkoak dira subjektuaren garapen moralerako. Zergatik? Subjektua 

kontraesanen aurrean jartzen dutelako, estadioaren egituran bertan, eta arrazoiketa morala 

egiteko modua berrantolatzera behartzen dutelako. 

 

 Azkenik, ikus dezagun nola deskribatzen duen Kohlbergek estadio moralen segida. 

Kohlbergek, lehendabizi, arrazoiketa moralaren hiru maila handitan zatitzen du garapen morala. 

Pertsonak gizartearen arauei buruz izan ditzakeen hiru ikuspegiak dira maila horiek. 

• I. maila (aurrekonbentzionala): ikuspegi indibidual zehatza. Maila horretan dagoen 

pertsonak inplikatuta dauden pertsonen interes zehatzen ikuspegitik begiratzen die 

arazoei. Maila horretan, ez dira kontuan hartzen gizarte-talde zabalaren edo ez hain 

zabalaren interesak. 

• II. maila (konbentzionala): gizarteko kidearen ikuspegia. Maila horretan dagoen 

pertsonak, judizio moralak egiterakoan, kontuan hartzen du, funtsean, gizarte-talde 

zabalak edo ez hain zabalak zehaztutakoa. 

• III. maila (konbentzional ondokoa): gizartearen aurreko ikuspegia. Maila horretan 

dagoen pertsona gizarteak zehaztutakoaz haraindi doa. Horregatik, bidezkotzat 

hartzeko edozein gizartek oinarritzat hartu behar dituen printzipioen ikuspegitik 

begiratzen die arazoei. 

 

 Maila horietako bakoitza bi estadiotan banatzen da. Batetik, subjektuak judizio moralak 

egiteko erabiltzen dituen irizpideak eta, bestetik, ekintza zehatzak ontzat edo txartzat hartzeko 

dituen arrazoiak islatzen dituzte estadioek. Hala, maila bakoitzeko lehen estadioan barneratutako 

gizarte-ikuspegia maila bakoitzaren bigarren estadioan garatzen da. Funtsean, estadio bakoitza 

honako hauek zehazten dute: a) gizarte-ikuspegia, hau da, subjektuak zer ikuspegi duen balio 

eta betebehar soziomoralak definitzeko; b) arrazoi multzoa, zeina ekintza zehatzak ontzat edo 

txartzat hartzeko erabiltzen baita; eta c) hobetsitako balio multzoa, zeinak adierazten baitu zer 

dagoen ondo subjektuarentzat (1. taula). 

1. TAULA. Judizio moralaren sei estadioak (Kohlberg, 1992). 

 

 1. estadioa: moral heteronomoa. Eragiketa aurreko aldiari eta eragiketa zehatzen 

hasierari dagokie arrazoiketa moral mota hori. 5-8 urte bitartean gertatzen da; normalean, lehen 

nerabezaroan amaitzen da. Estadio horretan, haurra egozentrismoa gainditzen eta besteen rola 

edo ikuspegia hautematen hasten da. Hasieran, zera dakar hautemate horrek: helduek nahi 

dutenari men egitea. Haurra ez da gai bere ikuspegia helduarenarekin koordinatzeko, eta 

helduaren ikuspegiak mendean hartzen du. Ondorioz, nola jokatu erabakitzeko erabiltzen duen 

irizpidea aginpideak zehaztutakoa da. Hortaz, estadio horretako balio nagusia obedientzia da. 

 

 Haurraren iritziz, arauak bete egin behar ditu, bestela zigortu egingo baitute. Zigorra 

halabeharrezkoa da; gaizki jokatu izanaren ondorio automatikoa. Haurrak zigorrarekin lotzen du 

desobedientzia; baina ez ditu parean jartzen zigorra eta zigorra eragin duen hutsa. Horregatik, 

sekulako zigorrak imajinatzen ditu, erabat neurriz kanpoko zigorrak: helduaren rola ulertu, eta 

pentsatzen du heldu “handiak” modu “handian” erantzungo duela. Halaber, modu fisikoan 

ulertzen ditu arazoak, modu psikologikoan baino gehiago: aitak semeari errieta egiten badio, 

semea gaiztoa den seinale; gaiztoa bada, zigortu egingo dute. Beraz, haurrarentzat, oso sinplea 

da arazoa. Izan ere, oraindik ez du planteatzen zergatik portatu den gaizki haur hori; era berean, 

ez du pentsatzen haur “gaiztoaren” sentimendu edo eskubideetan. Estadio horretan dauden 

haurrek, galdetuz gero “zergatik ez den gezurrik esan behar”, honelakoak erantzuten dituzte: 

“gaizki dagoelako” (ez dute arrazoirik ematen; bestearen mendean daude soilik) edo “gezurra 

esaten baduzu, zigortu egiten zaituzte” (halabeharrezko zigorra). Estadio hori bat dator, neurri 

handi batean, Piagetek deskribatutako moraltasun heteronomorekin. 

 

 2. estadioa: indibidualismoa, xede instrumentala eta trukea. Eragiketa zehatzen aldiari 

dagokio arrazoiketa moral mota hori; normalean, nerabezaroan, behera egiten du. Maila 

aurrekonbentzionalean dagoen arren, arrazoiketa moralak asko egiten du aurrera, aurreko 

estadiotik 2. estadiora. Eta logikaren esparruko garapenak (eragiketa logiko zehatzen garapena) 

eta rolak barneratzeko ahalmenaren garapenak (gizarte-ikuspegi desberdinak koordinatzeko 

ahalmenaren garapena) ahalbidetzen du aurrerapen hori. 2. estadioan, haurra gai da hainbat 

ikuspegi batera kontuan hartzeko eta koordinatzeko. Onartzen du beste ikuspegi batzuk ere 

badaudela eta berearekin tupust egin dezaketela. Gauzak horrela, zer egin behar den 

erabakitzerakoan, bere interesei ematen die lehentasuna, baina kontuan hartuta besteek ere 

badituztela interes propioak. Egin behar dena, ondo dagoena zera da: norberaren interesei eta 

besteenei mesede egitea, zuzen. Ondorioz, estadio horretako balio nagusia ekitatea da. 

Ondorengo estadioan ez bezala, norberaren ikuspegia nagusitzen da, nahiz eta besteena ere 

onartu. Bakoitza bereaz arduratzen da, beharrezkoa ez den minik egin gabe. Elkarrekikotasuna 

badago, beraz; baina oso etekinzalea. Hala, estadio horretako haurrek honela erantzuten diote 

goiko galderari, oro har: “Gezurra esaten baduzu, besteak haserretu egin daitezkeelako izango 

da, eta, beharbada, ez dutelako zurekin ezer jakin nahi” (gezurra esan dietela konturatzen 

direnean, gezurra esatearen ondorio pertsonalez kezkatzen dira; ez, ordea, besteak senti 

dezakeenaz). 

 

 Bestalde, estadio horretan dauden haurrek ez dute pentsatzen hutsaren ondoren, 

automatikoki, zigorra datorrenik. Uste dute norbaiti arrazoirik gabe min egitea dela gaizki 

portatzea, eta zigorrak egindako hutsarekiko proportzionala izan behar duela. Estadio horretan 

dagoen haurra jotzen badute, hark gartsuki pentsatuko du eskubidea —baita betebeharra ere— 

duela gauza bera egiteko. Haurrek ez dute uste bueltan jotzea gaizki dagoenik, besteak merezi 

baitu; baina eman duena bueltatzea merezi du, ez gehiago. 

 

 3. estadioa: pertsonek elkarrengandik espero dutena. Pertsonen arteko harremanak eta 

adostasuna. Nerabezaroan, 2. estadiotik 3. estadiora pasatzen dira; 3. estadioa, 4.arekin batera, 

goi-mailako estadio moduan mantentzen da Mendebaldeko gizarteko pertsona gehienetan. Maila 

konbentzionalerako aurrerapausoa bi faktorek ahalbidetzen dute: batetik, eragiketa formalak 

garatzen hasten dira; eta, bestetik, bi pertsonen arteko harremanari kanpotik (hirugarren baten 

moduan) begiratzeko ahalmena agertzen da. Subjektuak kontuan hartzen du, norberaren 

ekintzak besteengan eragin ditzakeen erreakzio zehatzez gainera, zer iritzi duen taldeak 

besteekin duen tratuaz. Beraz, taldearen ikusmoldea (iritziak, itxaropenak, erreakzioak, etab.) 

funtsezkoa da estadio horretan. Gertuko pertsonek sentimendu berberak, akordioak eta 

itxaropenak dituztelako kontzientzia azaltzen da; eta horiek garrantzitsuagoak dira banakoen 

interesak baino. Beraz, zer egin behar den erabakitzeko, ekintzek gertuko taldean zer ondorio 

izan ditzaketen hartzen da kontuan. Izan ere, besteak kontuan hartu behar dira: “Trata itzazu 

besteak zu tratatzea gustatuko litzaizukeen moduan”. Egin behar dena, ondo dagoena zera da: 

lagun ona, seme edo alaba ona, eta anaia edo arreba ona izatea. Gauzak horrela, estadio 

horretako balio nagusiak leialtasuna, konfiantza, esker oneko izatea eta zintzotasuna dira. 

Aurreko estadioan, ez zen alferrikako minik egin behar; horretaz gainera, 3. estadioan, besteez 

kezkatzea ezinbestekoa da. Estadio horretan dauden subjektuek era honetako erantzunak 

ematen dituzte: “tristea da, norbaiti zerbait esan, eta gero hura konturatzea esan diozuna 

gezurra dela” (besteek norberaz espero dutena era enpatikoan hautematen dute). 

 

 4. estadioa: gizarte-sistema eta kontzientzia. Estadio horretarako trantsizioa, gertatzen 

denean, nerabezaroaren erdialdetik aurrera gertatzen da. Eta rolak barneratzeko ahalmenaren 

garapenari esker gertatzen da hori; izan ere, gertuko taldeaz gainera gizarte-sistema ere bere 

osotasunean kontuan hartzeko ahalmena agertzen da. Aldaketa hori gerta dadin, ahalmen 

kognitibo gehiago ere behar da. Zergatik? Kontuan hartu behar delako zein diren eratutako 

taldeen interesak, eta, gainera, interes horiek multzoarenekin alderatu behar direlako. Estadio 

horretako arrazoiketa moral tipikoa duten pertsonek irizpide hau erabiltzen dute judizioak 

egiteko: ekintzek zer eragin duten gizarte-talde osoan. Egin behar dena, ondo dagoena zera da: 

legeak errespetatzea eta gizarteari laguntzea. Beraz, estadio horretako balio nagusia legea da. 

Gauzak horrela, hona hemen estadio honetan daudenen erantzun tipikoa: “ezin da gezurrik 

esan; mundu guztia gezurretan ariko balitz, gizarteak ez luke funtzionatuko”. 

 

 Heldu gehienek ez dute sekula estadio hori gainditzen; baina batzuek bai. Alde horretatik, 

4. estadioko arrazoiketa morala eragiketa formal osoetan oinarrituta badago eta bat baldin 

badator heldu gehienen pentsamenduarekin, zerk bultzatzen du pertsona beste arrazoiketa mota 

bat eratzera? Kohlbergek dio “erlatibismoaren krisia” dagoela aldaketa horren oinarrian. 

Alabaina, 4. estadioko subjektuak, maiz, “erlatibismoaren krisi” horretan murgiltzen dira, haien 

sistematik kanpo dauden planteamendu moralekin topo egiten dutenean. Egoera horretan, 

subjektuak pentsa dezake ez duela arrazoi argirik gainerako alternatibak berea baino okerragoak 

direla pentsatzeko. Horren ondorioz, jarrera erlatibista har dezake subjektuak: ongia erlatiboa da; 

balio guztiak hautazkoak dira, eta, horregatik, norberarentzat ondo dagoena egin behar du 

bakoitzak; betiere, besteei eragotzi gabe beren ustez ondo dagoena egitea. Jarrera horrek, 

normalean, ez du irauten. Gazteek, gizartean ardura sozialeko maila bat lortzen dutenean, 

atzean uzten dituzte gai horiek (4. estadiora bueltatzen dira); edo, bestela, beste arrazoiketa 

moral mota bat eraikitzen dute; 5. estadioko arrazoiketa, hain zuzen.  

 

 5. estadioa: gizarte-kontratua edo erabilera eta eskubide unibertsalak. Estadio hori nekez 

lortzen da 20 urte bete baino lehen. Estadio horretan, gizarte-ikuspegia erlatibista da: subjektua 

kontziente da balioak ez direla berdinak talde guztietan; baina kontziente da, baita ere, 

badaudela oinarrizko balioak eta eskubideak: bizitzeko eskubidea eta aske izateko eskubidea, 

esaterako. Estadio horretan dagoen pertsonak desberdintasunak gutxitzeko printzipioa bilatzen 

du; printzipio horrek, noski, pertsona guztien oinarrizko eskubideak babestu behar ditu. Gizarte-

kontratua da printzipio hori. Elkarren arteko akordio horrek definitzen du, hain zuzen, pertsonen 

arteko betebeharrak zertan diren; akordioa aldatu egin daiteke. Helburua zera da: “ongirik 

handiena lortzea, ahal den jende gehienarentzat”. Hala, estadio horretako balio nagusia gizarte-

akordioekiko errespetua da. Baina, esan bezala, estadio horretan dauden pertsonentzat 

badaude erlatiboak ez diren eskubideak (bizitzeko eta aske izateko eskubideak, adibidez). 

Eskubide horiek defenditu egin behar dira, edozein gizartetan, gehiengoaren iritzia alde batera 

utzita. Dena den, ikuspegi moralak eta ikuspegi legalak (kontratuzkoak) tupust egiten dutenean, 

5. estadioko pertsonak zailtasunak izaten ditu, oraindik ere, noren alde egin erabakitzeko. Hona 

hemen estadio horretako pertsonen erantzunen adibide bat: Konfiantza ezinbestekoa delako 

pertsonek beren artean harremanak izan ditzaten (printzipioa ageri da). 

 

 6. estadioa: printzipio etiko unibertsalak. Estadio hori deskribatzerakoan, Kohlbergek ez 

zuen behaketa enpirikoa oinarritzat hartu, baizik eta aurreko estadioko arrazoiketa moralak 

(gizarte-kontratuaren kontzeptuan oinarritua) sortzen zion nahigabea. Kohlbergek berak onartu 

du filosofoez gainera ez duela topatu moraltasun mota hori era naturalean erdietsi duen 

pertsonarik. Hala ere, adierazi du 5. estadioan dauden subjektuek, 6. estadioko ohiko argudioak 

azaltzen zaizkienean, nahiago dituztela 6. estadiokoak berenak baino. 

 

 Alde horretatik, 6. estadioan dauden pertsonek edozein gizarte-akordioren oinarrian egon 

beharko luketen printzipio unibertsalen ikuspegitik begiratzen diete arazoei; printzipio nagusia 

pertsona helburu moduan errespetatzea da, ez baliabide moduan. Pertsona horientzat, gizadi 

osoak errespetatu beharko lituzkeen printzipio etiko unibertsalen arabera definitzen da ongia. 

Printzipio horiek justiziako printzipio unibertsalak dira: giza eskubideen berdintasuna eta gizakien 

duintasunarekiko errespetua. Hala, gizarteko arauak eta akordioak baliagarritzat dituzte, 

aipaturiko printzipioetan oinarrituta baitaude. Baina, legeak eta akordioak hautsiz gero, ikuspegi 

morala nagusitzen da, ikuspegi legalaren aurrean. 

 

 Deskribatu dugun estadio-segidan, subjektuaren gizarte-ikuspegia da gakoa. Ikuspegi 

horrek baldintzatzen ditu, hain zuzen, subjektuak zer irizpide eta, funtsean, zer balio erabiltzen 

dituen ekintzak epaitzeko, dilemei aurre egiterakoan. Hala, 4. estadioan dagoen pertsonak 

judizioak egiteko irizpidetzat hartuko du ekintzek zer eragin duten gizarte osoan, hau da, 

gizartearen ongizatea. Zergatik? 4. estadioan gertuko taldearen ikuspegia nagusitzen delako eta 

pertsonak gizarteari begiratzen diolako, oro har. Gauzak horrela, farmazialariaren dileman, 

esaterako, lehentasuna emango dio legearen balioari, eta ez bizitzaren balioari.  

 

 Kohlbergen planteamenduak atzean utzi baino lehen, azpimarratu beharra dago judizio 

moralaren eta portaeraren arteko lotura ere landu duela autore horrek, nahiz eta ez izan beraren 

teoriaren gai nagusia. Gai horri dagokionez, Kohlbergek dio portaera jasoa izateko arrazoiketa 

moralaren goi-mailako estadioan egon behar dela. Dena den, badaki posible dela printzipio 

horiek oinarri hartuta arrazoitzea eta, aldi berean, printzipio horiei jarraikiz ez bizitzea. Beste hitz 

batzuetan esanda, Kohlbergen iritziz, portaera moral jasoa izateko, ezinbestekoa da judizio 

morala garatzea. Alde horretatik, portaera morala beste hainbat faktoreren baldintzapean dago, 

judizio moralarenaz gainera. Hala ere, Kohlbergek dio faktore horien eragina ez dela berbera 

estadio guztietan. Goi-mailako judizio morala duten pertsonei gutxiago eragiten diete egoera-

faktoreek; hala, pertsona horiek joera dute beren judizio eta balio moralen arabera jokatzeko. 

Zergatik? Goi-mailako estadioetan dauden pertsonek printzipio moralak —eta dagozkien 

judizioak— agindu modukotzat dituztelako eta agindu horiek ardura eragiten dietelako. Halaber, 

beheko estadioetan, judizioaren eta ekintzaren arteko lotura ez da berdina subjektu guztietan. 

Zehazki, lotura hori sendoagoa da B motako azpiestadioan (Candee, 1976). Azpiestadio 

horretan, senak pertsonei esaten die judizio moralak preskripziozkoak direla, eta joera dute 

egoeren izaera morala hobeto ulertzeko. Dena delakoa izanik ere, Kohlbergek dio arrazoiketa 

morala erabakigarria dela ekintza moralean (Kohlberg, 1982). 

 

2.4. KOHLBERGEN EKARPENAREN EBALUAZIOA 

 

 Postulatu kohlbergiar askok euskarri enpirikoa dute (Shaffer, 1994; Lapsley, 1996). 

Zeharkako ikerketa askotan (ikus Walker, 1989) frogatu dute Kohlbergek deskribatutako estadio-

segidaren arabera garatzen dela arrazoiketa morala, nahiz eta 5. estadioan oso subjektu gutxi 

egon (are gutxiago 6. estadioan). Bestalde, Snarey-k (1985) 27 kulturetan egindako 45 ikerketa 

berrikusi zituen, eta berak dio segida unibertsalaz hitz egin daitekeela, lehen lau estadioei 

dagokienez behintzat (4. estadioa eskasa da landa-kulturetan). Garapen moralari mesede egiten 

dioten faktoreei dagokienez, gehienak ados daude Kohlbergen ideiarekin: arrazoiketa morala 

garatzeko, ezinbestekoak dira —baina ez nahikoa— garapen kognitiboa eta ikuspegia 

eskuratzea. Halaber, enpirikoki frogatu da garapen moralaren aldeko direla gizarte-esperientzia 

eta gatazka kognitiboa. 

 Hori horrela izanik ere, zalantzan jarri dituzte Kohlbergen teoriaren zenbait alderdi. 

Hasteko, zenbateraino baiets dezakegu dilema hipotetikoei buruz Kohlbergen elkarrizketan 

subjektuek egiten duten arrazoiketak benetan islatzen duela subjektu horiek eguneroko bizitzan 

duten ohiko arrazoitzeko modua? Are gehiago, dilema hipotetikoen aurrean arrazoitzeko moduak 

zenbateraino iragartzen du subjektuaren benetako portaera morala? Lehenengo galderari 

dagokionez, frogatu da subjektuek arrazoitzeko modu jasoagoa dutela dilema hipotetikoetan, 

benetakoetan baino. Esaterako, dilema batek aukeran ematen badu aginpideari obeditzea edo 

lagunei elkartasuna adieraztea (nerabeentzat, benetako gatazka da), nerabeen arrazoiketa 

moralak behera egiten du pixka bat (De la Caba, 1994). Bigarren galderari dagokionez, 

Banduraren (1987) edo lehenagokoa baina zehatzagoa den Blasiren (1980) berrikuspenek 

ondorioztatzen dute arrazoiketa morala eta ekintza morala lotuta daudela, estuki ez bada ere. 

Aldiz, Kohlbergen planteamenduen aurrean, Augusto Blasik (1983), puntu horretan gehien 

sakondu duen autoreak, zera dio: subjektuaren nortasun moralak eragiten duela, judizio moralen 

preskripzio-izaerak baino gehiago, niaren ardura-sentimendua, eta judizioaren eta ekintzaren 

arteko lotura sendoa dakarren heinean. Pertsona guztien nortasun morala ez da berdina: 

pertsona batzuen niaren mamia morala izatea da; beste pertsona batzuena, ordea, ez. Ondorioz, 

desberdinak dira pertsonen motibazioa, jarduera eta, funtsean, moralaren sendotasuna. Blasik, 

planteamendu horietatik abiatuz, analisirako ildo interesgarri bat ireki du. Baina, azalpenak 

emateko ahaleginak egin dituzten arren (Rest, 1983; Haan, 1985), oraindik argitu gabe dago zer 

lotura dagoen kognizioaren eta ekintza moralaren artean; gai hori da konplexuena eta 

garrantzitsuena gaur egun moralaren esparruan egiten diren ikerkuntzetan (puntu hori gehiago 

lantzeko, ikus Etxebarria, 1994; eta Etxebarria eta De la Caba, 1998). 

 

 Bestalde, Kohlbergen teorian, zenbait hutsune aurkitu dira. Aipaturiko estadioetako ohiko 

arrazoiketa oso kultura desberdinetan aurkitu da. Baina, mendebaldekoak ez diren gizarte 

askotan, ez da subjekturik aurkitu konbentzional ondoko estadioetan. Snareyren (1985) iritziz, 

Kohlbergen irizpideek ez dituztelako konbentzional ondoko arrazoiketa moralaren era guztiak 

hartzen gerta liteke hori, beharbada. Beste autore batzuek, berriz, planteatu dute Kohlbergen 

teoria dilema nahiko espezifikoetan oinarrituta dagoela eta ez duela jorratzen banatze-justiziaren 

ulermenaren garapena. Alde horretatik, Damonek (1988) haurraren ulermena aztertu du, 

ondasun mugatu batzuen banaketa bidezkoari dagokionez. Autore horrek frogatu du 8 urte 

betetzerako (oraindik ere, Kohlbergen 1. estadioan) nahiko ideia sofistikatuak dituztela haurrek: 

hainbat dilema hipotetikoren aurrean, ekitatea, meritua, beharra eta taldearen laguntasunari 

eustea hartzen dituzte kontuan, bidezkoena zer den erabakitzeko. 

 Aurrekoak baino kritika zorrotzagoa da Haanena (1985). Orain dela gutxi arteko joera 

izan da Kohlbergen teoria garapen moralaren teoria globaltzat hartzea. Haanek, ordea, 

azpimarratu du teoria horrek, funtsean, judizio moralaren garapena deskribatzen duela, eta ez 

dituela aztertzen moraltasunaren alderdi nagusiak. Haanen iritziz, moraltasunaren arloan, 

portaera eta, noski, portaera zehazten duten faktoreak dira gai garrantzitsuenak. Beraz, 

arrazoiketa morala kontuan hartu beharreko hainbat faktoretako bat besterik ez da; faktore 

funtsezkoenen artean, emozioak daude. 

 

 Aipaturiko hutsune hori bera topatu du James Restek (1983) ere. James Restek, 

Kohlbergen lankide izandakoak, planteatzen du ekintza morala ezin dela azaldu prozesu 

kognitiboen bitartez bakarrik. Orobat, justiziari dagokion arrazoiketa funtzionamendu moralaren 

eredu zabalago batean sartzen du; eredu horrek zenbait osagai hartzen ditu kontuan. Bestalde, 

Restek aldarrikatzen du estadioen eredua konplexuagoa dela. Eredu konplexu horren arabera, 

subjektuak, une jakin batean, estadio bateko baino gehiagoko arrazoiketa-egiturak ditu eskura. 

Izan ere, subjektuak judizio moralak egiteko egitura batzuk edo besteak erabiltzea hainbat 

faktoreren araberakoa da: faktore pertsonala, egoera, dilema mota eta, dileman bertan, 

subjektuak zer ikuspegi erabiltzen duen iritzia emateko. Resten iritziz, estadioen barne-

sendotasunaren aldeko ebidentzia bat izan daiteke zer tresna erabiltzen den arrazoiketa morala 

ebaluatzeko (Kohlbergek diseinatutako Standard Issue Scoringa). Alde horretatik, arrazoiketa 

morala ebaluatzeko metodo alternatibo bat asmatu du Restek (Defining Issues Test, DIT). 

Metodo horrek estadioaren lehentasunaren edo erabileraren probabilitate-indizea3 jartzen du 

eskura. Gaur egun, estadio moralen ideia, multzo-egitura moduan, zalantzan jartzen dute 

ikertzaile askok. Ikertzaile horiek diote subjektuak, une jakin batean, eskura dituela arrazoiketa 

moraleko hainbat egitura. Ikuspegi horrek, Kohlbergena kritikatzen duen arren, Piageten 

ikuspegiaren antz handia du. Alabaina, Piagetek adierazi zuen (ikusi dugun moduan) ezin 

daitekeela estadio moral globalez hitz egin. 

 

 Era berean, Kohlbergen garapen moralaren teoriaren puntu batzuk zalantzan jarri dituzte 

zenbait autore garrantzitsuk; esaterako, Turielek, Gilliganek eta Aronfreedek. Kritika horiek oso 

sakonak dira teoria aldetik; horregatik, bereiz aztertuko ditugu, autoreei dagozkien puntuetan. 

 

3 Orain dela gutxi, Mestrek, Fríasek eta Pérez-Delgadok (1996) barematu egin dute, Espainiako laginetan aplikatzeko. 

2.5. TURIEL: HAREN PLANTEAMENDUEN ONDORIOAK 

  

 Elliot Turiel (1983/1984), Resten moduan, Kohlbergekin hasi zen estu-estu lanean 

moralaren esparruan. Gero, ordea, ikerkuntza-programa propioa garatu zuen, ez baitzegoen 

ados teoria kohlbergiarraren zenbait alderdirekin. Ikus ditzagun, labur-labur, autore horren 

planteamenduak eta planteamendu horien ondorioak, garapen moralaren teorien esparruan. 

 

 Turielen iritziz, pentsamenduaren eremu batean baino gehiagotan antolatzen dira gizarte-

judizioak; eremu nagusiak bi dira: moraltasuna eta konbentzioa. Bi eremu horiek goiz bereizten 

dira, zenbait gertaera motari lotutako esperientzia eta interakzio soziala direla eta. Interakzioak 

aldatu egiten dira, gertaeren arabera: ez da gauza bera besteei min egitea, lapurtzea, gezurra 

esatea edo ez partekatzea, eta mahaian eskuak erabiliz jatea edo eskerrak ez ematea. Lehen 

motako gertaerei dagozkien gizarte-interakzioek judizio moralak eraikitzea eragiten dute; aldiz, 

bigarren motako gertaerei dagozkienek judizio moralak sorrarazten dituzte. 

 

 Beraz, judizio moralak pertsonei barne-barneko mina (min fisikoa, iruzurra, eskubideak 

haustea…) eragiten dieten gizarte-interakzioetatik eratorriak dira. Eta judizio konbentzionalek, 

berriz, gizarte-antolakuntzaren funtzionamenduarekin dute zerikusia. Jarrera batek besteei 

eragiten dienean, normalean, moralaren esparrukotzat hartzen da, eta era horretan epaitzen da. 

Jarrerak gizarte-antolakuntzaren funtzionamenduari eragiten dionean, ordea, hezkuntzaren, 

ohituren edo gizarte-konbentzioen arlokoa balitz bezala epaitzen da. (Jarrerak pertsonari 

bakarrik eragiten dionean, jarrera lehentasun edo autonomia pertsonal moduan edo nortasun 

propioaren adierazpen moduan ikusten denean, gai pertsonaltzat hartzen da; ondorioz, ez dago 

inolako preskripzio moralen edo gizarte-arauren menpe). 

 

 Alde horretatik, judizioaren eremu bakoitza, jatorri desberdinekoa izateaz gainera, bereiz 

samar garatzen da. Bestela esanda, judizio morala eta judizio konbentzionala bi bide bereizietan 

garatzen dira. Halaber, garapen prozesu osoan, moraltasunarekin zerikusia duten irizpideak eta 

konbentzioari dagozkionak desberdinak dira; hori ez da aldatzen. Aldatzen dena zera da: eremu 

bakoitzean arrazoitzeko modua. 

 

 Turielek eta haren lankideek, ekintzak epaitzen dituztenean haurrek zer irizpide erabiltzen 

dituzten jakiteko, honako galderak egiten dizkiete haurrei, funtsean: 1) Ekintza txarra al litzateke 

(gaizki al legoke), araurik ez balego?, 2) Zer da okerragoa? Zerk merezi du zigor handiagoa?, 3) 

Ekintza zuzena al litzateke (ondo al legoke) beste lekuren batean, beste herrialderen batean?, 

eta 4) Ekintza erabaki pertsonala al da? Galdera horiei haurrek emandako erantzunetan 

oinarrituta, Turielek ondorioztatu du eremu bakoitzeko iritziak honako hauek direla (2. taula): 

 

 

2. TAULA JUDIZIO-IRIZPIDEAK 

 

MORALTASUNA    Adinak*  KONBENTZIOA  
1.- Arauaren kontingentzia eza      1.- Arauaren kontingentzia 

    (ekintza gaizki legoke araurik egon gabe ere).  (urteak: 2 3/4 - 3 3/4)     (ekintza ondo edo gaizki dago arauaren arabera). 

2.- Larriagoa, zigor handiagoa    (3-4 urte)   2.- Arinagoa, zigor txikiagoa 

3.- Orokortzea      (urteak: 3 3/4 - 4 3/4) 3.- Erlatibismoa 

4.- Inpertsonaltasuna     (6 urte)   4.- Inpertsonaltasuna 

 

 *Adin horietan, frogatuta dago haurrek dagozkien judizio-irizpideak erabiltzen dituztela. 

 

 Esan bezala, Turielek konbentzio edukien garapena eta judizio moralaren garapena 

bereizten ditu. Ez dugu ikusiko nola deskribatzen duen lehena. Arrazoiketa moralari dagokionez 

(hori da interesatzen zaiguna), Turielek kritikatu egiten ditu aurreko deskribapen kognitibo-

ebolutiboak. Haren iritziz, garapenari buruz aipaturiko aurreko ikerkuntzetan, gertakari 

askotarikoak erabili dira, guztiak izaera sozialekoak, baina ez moralekoak (Piageten kasuan, 

esaterako, jolasa). Ondorioz, garapen morala deskribatu da, ez dagozkion trazuekin. Turielek ez 

du garapen moralari buruzko deskribapen alternatibo osorik egin. Baina ondorio garrantzitsuak 

atera dira haren lanetik, eta Piageten eta Kohlbergen planteamenduak berrikustea dakarte 

ondorio horiek. 

 

 Irudi grafikoan ikusten den bezala, Piageten nahiz Kohlbergen teorian, moral autonomoa 

garatzeak moraltasun konbentzionaletik askatzea eskatzen du. Piageten iritziz, prozesu hori ez 

da hasten 11 urte bete arte. Kohlbergen ustez, moral heteronomoaren estadioa (1. estadioa) 

lehen nerabezaroan amaitzen da, normalean. Benetako autonomia morala, ordea, konbentziotik 

ondo bereizia baita, ez da agertzen konbentzional ondoko mailara arte, eta, gainera, gutxi 

batzuek erdiesten dute. Planteamendu horien aurrean, Turielek dio garapen moralak ez duela 

behar kontzeptu moralak eta ez-moralak bereizteko prozesurik. Haur txikiek dagoeneko badute 

konbentzio hutsetik bereiz dagoen arrazoiketa morala. Hori da Turielen tesi nagusia; tesi horrek 

arreta berezia merezi du, ondorio garrantzitsuak baititu. Funtsean, erakusten digu gizakiok 

bereziki sentiberak garela, txiki-txikitatik, pertsonei min egiten dieten gertaerekiko. 

 

 
 

Moral het. Moral aut. 

PIAGET                                   KOHLBERG                                       
TURIEL   

1 2 3 4 5 6 

Konb. aurre. Konbentz. Konb. ondo. 

Nerabezaro amaiera 
(gertatzen bada) 

11 urte inguru 3-4 urte 

Moraltasuna 

Konbentzioa  

Piageten, Kohlbergen eta Turielen teorien konparazioa 
 

 
 Planteamendu horiek, gainera, babes enpiriko handia dute (Lapsey, 1996). Ikerketa 

askoren arabera, haurrek (eta helduek) moraltasuna eta gizarte-konbentzioa bereizten dituzte. 

Bestalde, hainbat kulturetan egindako ikerketek erakusten dute eremu morala eta 

konbentzionala ez dituztela bereizten Ipar Amerikako gizartean soilik. Baina kulturak gainditzen 

dituen ezaugarri hori zalantzan jartzen dute zenbait autorek. Dena dela ere, Espainiako adin 

desberdinetako haurrek ere egiten dute bereizketa hori (Carranza, Brito de la Nuez eta Pérez, 

1991). 

 

 

3. IKASKUNTZAREN ETA INFORMAZIOAREN PROZESAKETAREN TEORIAK 
 

 Ikaskuntzaren teoriak aurreko hamarkadetan egon ziren gailurrean. Baina, oraindik ere, 

moraltasunaren arloan egin zituzten ekarpenek balio handia dute. Bestalde, ikuspegi horretako 

autoreek zalantzan jarri dituzte ikuspegi kognitibo-ebolutiboaren alderdi nagusiak, eta galdera 

interesgarriak planteatu dituzte. Horregatik, interesgarria iruditu zaigu aztertzea zer ekarpen egin 

dituzten autore horiek garapen morala ulertzeko. 

 

 Teoria horiek portaera hartu dute oinarritzat (ez hori bakarrik, ordea), moraltasuna 

aztertzeko. Hala, lehentasuna duten portaerak hauek dira: lege-hausteei aurre egitea eta morala 

barneratzea (esaterako, saria atzeratzea, aitortza-erantzunak eta erruduntasun-erantzunak4). 

Ikuspegi horretako autoreentzat, garapen moralaren faktore erabakigarria ingurua da. Portaera 

morala ikaskuntza-prozesuen bitartez barneratzen da; batik bat, honako prozesu hauen bitartez: 

baldintzapen klasikoa, ikaskuntza instrumentala eta behaketazko ikaskuntza (teoria bakoitzak 

ikaskuntza-prozesu bati ematen dio garrantzia). Hala, subjektuak bizitzen dituen esperientzien 

ondorioz gertatzen dira aldaketak garapen moralean. Postulatu horiek eskuan hartuta, 

ikaskuntzaren teorialariek argi eta garbi baztertzen dute Kohlbergen estadio moralen teoria. 

Autore horien iritziz, erantzunen multzoa da morala; erantzun horiek oso espezifikoak dira, eta ez 

dute inongo loturarik elkarren artean (edo lotura txikia dute). Morala ulertzeko modu horrek 

eztabaida handia sortu du. 

  

 Bestalde, ikuspegi horretatik, hainbat ekarpen teoriko egin dituzte. Ekarpenak egin dituzte, 

adibidez, Mowrer-ek (1950, 1960a, 1960b), Eysenckek (1964/1976, 1976), Aronfreedek (1976), 

Bandurak (1987, 1991) eta Mischelek (Mischel eta Mischel, 1976). Gainera, nola ez, hainbat 

azterketa enpiriko ere egin dituzte. Aipaturiko planteamenduei jarraikiz, gizarteratze-faktore 

batzuen eragina aztertu dute, batez ere; eta, bereziki, diziplina-praktikak barneratze moralaren 

zenbait adierazletan (lege-hausteei aurre egitea, erruduntasun sentimenduak, etab.). 

 

 Ekarpen horien artean, aipatzea merezi du Martin L. Hoffmanenak. Hoffmanek 

informazioaren prozesaketa-eredua defenditzen du; baina portaera morala analizatzeko tradizioan 

ditu sustraiak. Autore horrek egin dio moraltasunaren psikologiaren arloari azken hamarkadetako 

ekarpenik interesgarriena. Ekarpen hori egiteko, oinarrizko bi gai analizatu ditu: morala 

barneratzean diziplina-teknikek duten eragina eta emozioen papera (batik bat, enpatiarena) 

moralaren eremuan. 

 

 Ondoren, lehenik, Aronfreeden, Banduraren eta Hoffmanen planteamendu teorikoak 

aurkeztuko ditugu; korrontearen oinarrizko ekarpen teorikoak islatzen dituzte planteamendu 

horiek. Bigarrenik, planteamendu horien inguruan egindako ikerketa enpiriko nagusiak aztertuko 

ditugu. 

 

3.1. MORALAREN JABETZEA, IKASKUNTZAREN TEORIEN ARABERA 

4 Moralaren esparruan ikaskuntza lantzen duten teorialariak ezagutzen ez dituztenei harrigarria irudituko zaien arren, 
Eysenck, Bandura, Aronfreed eta Grusec autoreek ekarpen teoriko garrantzitsuak egin dituzte erruduntasunaren gaian. 
Kapitulu honetan, ezin ditugu lan horiek sartu. Horregatik, lan horien berri izan nahi baduzue, ikus Etxebarria, 1989.  

 Justin Aronfreeden (1976) iritziz, Mowerren edo Eysencken moduan, portaera morala da; 

oinarrian, antsietatezko baldintzapenaren ondorioa da. Morala barneratzeko oinarrizko 

prozesuan, lege-hausteari lotutako zenbait seinalerekin lotzen dira zigorra eta zigorrak 

eragindako antsietatea. Ondorioz, seinale horiek, portaerari dagokionez, afektibitatea 

kontrolatzen dute; inhibitzaileak dira. Seinale horiek seinale propiozeptibo hutsak izan daitezke. 

Baina izan daitezke, baita ere, prozesu kognitiboen multzo bat; multzo horretan sartzen dira bai 

adierazpen irudi sinpleenak, bai ebaluazio-egitura konplexuenak, balio moralak bezala, esate 

baterako). Hala, Aronfreeden ustez, morala barneratzeari dagokionez, portaeraren adierazpen 

askok judizio moralaren beharrik ez badute ere (antsietatezko baldintzapen pavloviar hutsagatik 

gertatzen dira), batzuetan, balio moralak portaeraren faktore erabakigarriak izan daitezke. 

 

 Zigorra aplikatzen bada legea hausten duen portaera hasi eta berehala, baldintzapeko 

antsietateak une horretatik aurrera izango du eragina; ondorioz, portaera hobeto ezabatuko da, 

zigorra geroago aplikatzen bada baino. Dena den, zigorrari hitzek laguntzen badiote, portaera 

ezabatzen da, zigorra geroago aplikatzen bada ere; batik bat, aipaturiko hitz horiek haurraren 

asmoari buruzkoak badira. Eta hori gertatzen da adierazpen kognitiboek, gerora, aurre hartu 

diezaioketelako aipaturiko portaerari; izan ere, adierazpen kognitiboak legea hausten duen 

portaeraren seinale propiozeptiboak baino mugikorragoak dira.  

 

 Balio moralek paper garrantzitsua izan dezakete portaera moralean, baina ez beti. 

Aronfreedek aipatzen du balio moralak eta portaera maiz ez datozela bat. Nola azaldu daiteke 

kognizioa eta ekintza morala hainbestetan bat ez etortzea? Autore horren ikuspegitik, 

desadostasun horiek gertatzen dira haurraren ebaluazioari lotutako afektuak ez direlako 

ebaluazio horiek beren portaera kontrolatzeko bezain sendoak. Kasu horietan, gizarte-sariak eta 

gorroto-esperientziak gehitu behar dira, haurraren kategoria kognitiboek indar afektibo gehiago 

eta, ondorioz, portaeraren gaineko kontrol handiagoa izan dezaten. Funtsean, afektuak portaera 

moralaren gaineko kontrol kognitiboaren bitartekariak dira. Afektu horien izaera eta indarra 

erabakigarria da, balioek haurraren portaera morala kontrola dezaten. 

 

 Autore horri dagokionez, azkenik, haren beste planteamendu bat aipatu beharra dago. 

Ikaskuntzaren beste teorialari batzuen antzera, Aronfreedek ere honako ideia hau kritikatu du: 

haurrak berekin dakar garapen moralaren programa hasiberri eta ordenatu bat, eta gizarte-

estimuluen eraginez azaleratzen da programa hori. Estadioei buruzko Kohlbergen teoriaren 

aldean, Aronfreedek uste du pentsamendu moralaren edukia gizarte-esperientzien forma nahiko 

espezifikoen produktua dela (esperientzia horietako batzuk unibertsalak dira). Esperientziaren 

fruitua den eduki hori aldatuz joaten da haurraren ahalmen kognitiboa aldatu egiten delako; izan 

ere, ahalmen kognitiboa konplexuago bihurtzen eta haurraren abstrakziorako gaitasuna gehitzen 

da. Hala, Aronfreeden iritziz, garapen moralaren estadioek aldaketa horiek islatzen dituzte, hau 

da, haurraren ahalmen kognitiboan gertatzen diren aldaketa orokorragoak (pentsamendua 

konplexuagoa eta abstraktuagoa bihurtzen da). Baina egitura-aldaketa horiek ez dira, berez, 

moralak. Kutsu morala dute, soilik, eragiten duten balioen funtsezko oinarriagatik.  

 

 Albert Bandurak (1987, 1991; Bandura eta Walters, 1963/1979), bestalde, planteatzen du 

baldintzapen klasikoa eta eraginkorra ez direla nahikoa portaera morala azaltzeko. Gizarte-

ikaskuntzako bi prozesuren bitartez azaltzen da portaera morala; behaketaren eta errefortzu 

zuzenaren bitartez, alegia.  

 

 Bandurak dio behatuz ikasiz eskuratzen dela portaera morala. Hau da, eredu bati behatuz 

soilik, portaera argiaren eta errefortzu zuzenaren beharrik gabe. Beraz, haurrak portaera moral 

asko ikasten ditu inguruan dituen ereduek diotenari eta egiten dutenari so eginez soilik. Nola 

azaltzen da haurrak bereganatzea ustez inguruan ez dituen portaerak? Bandurak dio eredu 

desberdinetatik hartutako portaeren nahastearen imitazioa direla portaera horiek. 

 

 Haurrek, ereduari behatzen diotenean, ez dute errefortzu zuzenik jasotzen, baina 

errefortzuak jasotzen dituzte. Izan ere, ereduaren portaeraren ondorioak errefortzu bikarioak 

dira; behatzen ari denak portaera hori errepikatzeko probabilitatea aldatzen dute errefortzu 

horiek. Dena den, behaketazko ikaskuntza errefortzu hori egon gabe ere gerta liteke, eta, 

harrigarria dirudien arren, bai eta ereduaren portaeraren ondorioak gorrotozkoak badira ere. 

Hortaz, errefortzu hori ez da beharrezkoa behaketazko ikaskuntzarako. Beste hitz batzuetan 

esanda, errefortzu bikarioek eragina dute behatzailearen erantzunaren gauzatzean, baina ez dira 

beharrezkoak erantzun hori barneratzeko. 

 

 Esan bezala, autore horren iritziz, portaera moralean garrantzia du, behaketazko 

ikaskuntzaz gainera, errefortzu zuzenak. Alabaina, errefortzu hori behaketazko ikaskuntza gerta 

dadin beharrezkoa ez izateak ez du esan nahi portaera horretan eraginik ez duenik. Aitzitik, 

errefortzu hori oinarrizkoa da portaera mantentzeko eta indartzeko. 

 Bestalde, ikaskuntzaren teorialari askoren moduan, Bandurak kritikatu egiten ditu morala 

faktore bakartzat edo lotuta dauden alderdien multzotzat dituzten teoriak. Bandurak dio 

ebidentzia enpirikoek argi uzten dutela moralaren arloan sartutako portaerak ez datozela bat. 

Bandurak, aipaturiko planteamenduak buruan, erantzun moral desberdinen arteko loturarik eza 

azaltzen du, haurrak bizitzen dituen gizarteratze-praktikak oinarri hartuta. Haurrak gurasoengan 

ikusten ditu berak eginez gero gurasoek zuzentzen dizkioten portaera asko. 

 

 Bestalde, Bandurak portaera hartu du analisirako oinarri; baina judizio moralak ere azaldu 

ditu. Ikusi bezala, 1963an, MacDonaldekin batera, ikerketa bat egin zuen, judizio moralaren 

garapenari buruzko ideia piagetiarrei buru egiteko. Orain dela gutxi, ordea, estadio moral 

unibertsalen teoria kritikatu du (Bandura, 1987). Bandurarentzat, judizio moralak, portaeraren 

moduan, behaketazko ikaskuntzagatik aldatzen dira, funtsean, hau da, haurrak inguruan 

dituelako judizio moral desberdinak dituzten ereduak. Alde horretatik, haurra hazten den 

heinean, gizarte-praktikak aldatu egiten dira, eta, ondorioz, haurrak bilakaera bat izaten du. Izan 

ere, gizarte-praktika horiek eragiten dute judizio moralak aldatzea. 

 

3.2. HOFFMAN: EMOZIOEN PAPERA MORALAREN EREMUAN 

 

 Esan bezala, Hoffmanek (1983, 1987/1992, 1994) bi gai nagusi aztertu ditu: moralaren 

barneratzean diziplina-teknikek duten eragina eta emozioen papera moralaren eremuan. 

Diziplina-teknikak 4. puntuan jorratuko ditugu. Emozio moralei dagokienez, Hoffmanek 

azpimarratu du portaera prosozialean eragin handia dutela enpatiak eta erruduntasunak eta 

halako emozioek. Alde horretatik, bereziki sakondu du enpatiaren garapenean eta garapen 

horrek moralaren esparruan duen garrantzian. Puntu honetan azalduko dugu enpatiari buruz 

egin duen ekarpena. 

 

 Hoffmanen (1987/1992) iritziz, enpatia erantzun afektibo bikarioa da, hau da, norberaren 

egoerarekin baino gehiago besteenarekin baterago datorren erantzuna. Enpatia ez da, bakarrik, 

kognitiboki bestearen lekuan jartzea, baizik eta bestearen egoerarekin bat eginda sentitzea. 

Beraz, oinarrian, erantzun afektiboa da, nahiz eta zenbait prozesu kognitibo tartean dauden. 

 

 Gauzak horrela, erantzun enpatikoa, aurrez programatutako erantzuntzat har daitekeen 

arren, neurri handi batean, garapen kognitiboaren mende dago; zehazki, subjektuak bestea 

ulertzeko duen ahalmenaren mende. Era horretan, haurraren esperientzia enpatikoa aldatuz 

joaten da, haurra pixkanaka besteen egoera hobeto ulertzen doan eran. 

 

 Hoffmanek min enpatikoaren lau maila bereizten ditu, ondoz ondokoak: 

• Enpatia globala. Haurrak, bizitzako lehen urtean, min enpatiko orokorra senti dezake 

besteen minen aurrean (negarraren aurrean, esaterako). Baina, oraindik nia eta 

besteak bereizten ez dituenez, maiz ez du jakingo sentitzen duen min hori nork 

sentitzen duen. Batzuetan, besteari gertatzen zaiona berari gertatuko balitzaio bezala 

jokatzen du.  

• Enpatia egozentrikoa. 12 hilabeteren inguruan, haurrak "objektuaren iraunkortasuna" 

erdiesten du, eta ulertzen du besteak niaz kanpoko izaki fisikoak direla. Orduan hasten 

da sufrimendu enpatikoa sentitzen, jakinik bestea dela, eta ez bera, benetako biktima. 

Hala ere, haurrak besteen barne-egoera eta barne-egoera propioa nahas ditzake. 

Adibidez, besteei laguntzen die berak lasaituko lituzkeena eskainiz (hortik dator 

enpatia egozentriko terminoa). 

• Besteen sentimenduekiko enpatia. 2-3 urte dituztenean, berenaz aparteko barne-

egoerak (pentsamenduak, pertzepzioak, sentimenduak, etab.) dituzten pertsonak 

balira bezala ikusten dituzte besteak (sentimendu errudimentarioa da). Pixkanaka, 

barne-egoera horietan sakontzeko gai izango dira, hasi egoera sinpleenetatik eta 

konplexuenetara arte. Era horretan, 3-4 urte dituztenean, gai dira jendearen pozarekin 

eta tristurarekin enpatizatzeko, egoera sinpleetan. Geroago, gai izango dira hainbat 

emozioekiko enpatia sentitzeko, desengainu- edo traizio-sentimenduen emozioak 

barne. Pixkanaka, hainbat emoziorekin batera enpatizatuko dute, baita emozio 

kontraesankorrekin ere. Adibidez, biktimaren sufrimenduarekin, baina baita haren 

autoestimu baxuaren sentimenduekin eta laguntzarik nahi ez izatearen desioarekin. 

Azkenik, gai izango dira pertsonen sufrimenduaren berri hutsarekin ere enpatia 

sentitzeko, pertsona horiek aurrean ez badaude ere.  

• Besteen ezbehar orokorrarekiko enpatia. Haurtzaroaren amaieran, nerabezaro 

goiztiarrean, besteak momentuko egoeraz gaindiko nortasuna eta bizi-esperientziak 

dituzten norbanakoak direla kontzientzia azaleratzen hasten da. Ondorioz, bestearen 

momentuko egoerari modu enpatikoan erantzuten dio haurrak. Baina kezka enpatiko 

hori gehitu egiten da konturatzen denean sufrimendu hori ez dela aldi baterakoa, 

baizik iraunkorra, aurreko historia oso baten eragina. 

 Laugarren mailaren ondoren, haurrek, azkenean, enpatia sentitzen dute gizarte-talde oso 

baten (pobreak, zapalduak, baztertuak, elbarriak…) sufrimenduarekiko. Eta, Hoffmanen iritziz, 

afektu enpatikoaren eta giza talde oso baten ezbehar orokorraren pertzepzioaren batura da, 

beharbada, esperientzia enpatikoaren formarik aurreratuena. Gainera, oinarria izan daiteke 

zenbait gizarte-talderen sufrimendua arintzera bideratutako ideologia sozialak eta politikoak 

garatzeko, batik bat nerabeen kasuan.   

 

 Moralaren esparruan, enpatia garrantzitsua da laguntza-jarrerak sustatzen dituelako; 

hainbat autorek aipatu du hori (ikus Altruismoaren eta erasoaren garapena kapitulua). Baina 

enpatia moralaren esparruan garrantzia duten beste erantzun emozionalen iturria ere bada. 

Hala, erruduntasuna sortzen da bestearen sufrimenduaren aurreko erantzuna eta sufrimendu 

hori sortu duen agentea izatearen kontzientzia batzen direnean. Hoffmanek egiazkoa edo 

pertsonartekoa esaten dio erruduntasun horri, erruduntasun freudiarretik bereizteko. Halaber, 

Hoffmanek uste du, Hume eta halako filosofoen ildoan, afektu enpatikoa funtsezkoa dela 

printzipio eta judizio moralen arloan (gai hori garatzeko, ikus kapituluaren bukaeran 

gomendatutako irakurketa). 

   

3.3. IKUSPEGI HORREN EKARPENAREN EBALUAZIOA 

 

 Aronfreeden teoriaren moduan, ikaskuntzaren teoria batzuek (Mowrerrenak, 

Eysenckenak…) zigorrari ematen diote garrantzi gehien portaera lege-hauslearen kontrol 

inhibitzailearen ikaskuntzan. Baina autore askok diote (baita korronte berekoek ere) zigortzeak 

arriskuak ere badituela. Ikerkuntza enpirikoa eskuan, zer esan daiteke horri buruz? 

 

 Portaera inhibitzean zigorrak zer paper duen aztertzeko, normalean, “jostailu 

debekatuaren paradigma” erabili izan da. Paradigma horretan, lehendabizi, haurrei zigorra 

jartzen zaie jostailu erakargarri bat ukitzen dutenean; ondoren, haurrak bakarrik uzten dira, 

behatzeko jostailu horrekin jolasten diren ala ez. Metodo hori erabili duten ikerketen ondorioa 

izan da zigor guztiek ez dutela berdin balio (Shafer, 1994). Eraginkorrenak hauek dira: 1) zigor 

gogorrak, bere neurrian (arinak baino gehiago); 2) legea hautsi eta berehala aplikatzen direnak 

(berandu aplikatuz gero, antsietatea eragiten dute, baina ez dute portaera inhibitzen); 3) trinko, 

hau da, legea hausten den guztietan aplikatzen diren zigorrak (legea hausten duten ekintzak 

atseginak izaten dira; beraz, beti zigortzen ez badira, indartu egiten dira); eta 4) normalean, 

diziplina-agente atsegin batek aplikatzen dituen zigorrak. Gainera, zigorrak eraginkorragoak dira 

portaera inhibitzea justifikatzen duten arrazoiak emanez gero. Egia esan, badirudi azalpen bat 

ematea zigor arin bat jartzea baino eraginkorragoa dela. Dena den, hobe da zigor arina eta 

azalpena bateratzea, bereiz aplikatzea baino. Gauzak horrela, argi dago zigorrak portaera 

inhibitzeko balio duela. Baina zigorra eraginkorra izateak ez du esan nahi arriskutsua ez denik; 

hona hemen frogatu diren arriskuak: eragin inhibitzailea gehiegi zabaldu daiteke beste portaera 

batzuetara, haurrari nahigabea edo beldurra eragin diezaioke, gatazkak konpontzeko eredu 

hertsatzailea eskaintzen du, eta abar. 

 

 Haurrak inguruan dituen ereduek garapen moralean duten eraginari dagokionez, hain 

argia izanik ere, ahaztu egiten da batzuetan. Ondorioz, eremu horretan hezkuntza-mailan esku 

hartzeko programa nagusiek (kohlbergiar erakoak, balioak argitzekoak…) apenas eskaini dioten 

arreta faktore inportante horri (ikus De la Cabaren kapitulua eta, baita ere, Martínez eta Puig, 

1991; Pérez-Delgado eta Mestre, 1995). Hala ere, gizarte-ereduek portaera moralean duten 

garrantzia bermatzen duten datu enpirikoak ezeztaezinak dira (Shaffer, 1994). Ikerkuntza 

enpirikoen arabera, tentazioari aurre egiten dioten ereduak dira eraginkorrenak, baldin eta beren 

portaeraren zentzua azaltzen badute. Eta eraginkorragoak dira ereduaren azalpenak bat 

datozenean haurraren arrazoiketa moralaren mailarekin, ez baxuagoarekin. Bistakoa da, ordea, 

ereduek eragin negatiboak izan ditzaketela: arau morala urratzen duten ereduak baldin badituzte 

inguruan, haurrak desinhibitu egin daitezke; batik bat, portaera horrek ondorio negatiborik 

ekartzen ez badio ereduari. Beraz, ereduek eragin negatiboak eta positiboak izan ditzakete 

garapen moralean. 

 

 Bestalde, Skinnerrek portaera morala zuzenean indartzeari ematen zion garrantzia. 

Ikuspuntu hori kontuan hartu dute bai Bandurak, bai ikaskuntzaren teorialari gehienek. Guztiek 

azpimarratzen dute garrantzitsua dela portaera lege-hauslearen aurrean portaera alternatiboak 

indartzea. Hala, zenbait ikerketak planteamendu hori babesten dute: haurrek gehiago obeditzen 

diote jostailu politak ez ukitzeko debekuari, lehenago jostailu ez hain politekin jolastera bultzatuz 

gero (Perry eta Parke, 1975). 

 

 Bestalde, enpirikoki egiaztatu dira Hoffmanen planteamenduak ere, motibazio aldetik 

enpatiak eta erruduntasun-sentimenduak duten garrantziari buruzkoa. Ikerketa askotan egiaztatu 

da estuki lotuta daudela pertsonen sufrimenduaren edo behar-egoeren aurreko egonezin 

enpatikoa eta pertsona horiei laguntzeko joera (ikus Altruismoaren eta erasoaren garapena 

kapitulua). Motibazio aldetik erruduntasun-sentimenduek duten garrantzia ere ikerketa askotan 

frogatu da. Izan ere, erruduntasun-sentimendu horiek, haiei loturiko portaera inhibitzeaz gainera, 

norberaren ekintzen biktimei laguntzeko portaerak motibatzen dituzte, bai eta, halaber, 

altruistatzat har daitezkeen portaerak ere. Frogatu da erruduntasun-sentimenduak dituzten 

subjektuek (ez dituztenek baino gehiago) joera dutela edonori laguntzeko, eta ez bakarrik min 

egin dioten pertsonari (erruduntasun-sentimenduaren eraginei buruzko ikerketak berrikusteko, 

Etxebarria, 1989). 

 

 Azkenik, portaera morala ikaskuntzaren teorialariek argudiatzen duten bezain lotua al 

dago egoerarekin? “Espezifikotasunaren doktrina” babesten dute korronte horretako teorialari 

gehienek. Doktrinaren oinarria Harsthornek eta Mayk (1928-1930) portaera moralari buruz 

egindako ikerketa zabala da. Aipaturiko ikerketa horretan, 8-16 urte bitarteko 10.000 haurreko 

lagina hartuta, frogatu zuten haurrek ez zutela portaera moral oso trinkoa: 

 egoera batean haurrak tranpa egiteko joera izateak ez du aurrez adierazten beste egoeretan 

iruzur egingo duenik, gezurrik esango duenik edo lapurretan egingo duenik. Hala ere, azken 

urteotan, autore batzuek zalantzan jarri dute portaera moralaren espezifikotasuna, egoerari 

dagokionez. Izan ere, egiaztatu da azterketetan kopiatzeko —edo ez kopiatzeko— joera ez dela 

aldatzen egoera batetik bestera; baina joera horrek ez du zertan bat etorri lehiaketetan tranpa 

egiteko —edo ez egiteko— joerarekin. Halaber, testuinguru jakin batean laguntzeko edo 

partekatzeko joera duten haurrek antzeko egoeretan altruistak ez diren haurrek baino joera 

nabariagoa dute laguntzeko edo partekatzeko. Gaur egun, onartzen da portaera moral mota 

bakoitza gutxi aldatzen dela egoera batetik bestera. 

 

 Izan ere, portaera moralaren nolabaiteko trinkotasunaz hitz egitea dakar ebidentzia 

enpirikoak. Bestalde, pertsona batzuek beste batzuek baino portaera moral eta altruista 

trinkoagoak dituzte. Dena den, moralaren esparruan, trinkotasunik eza ugariagoa da, Moralaren 

Psikologiako planteamendu nagusiek azken urteetan proposatu duten baino. Alabaina, morala 

trinkoa delako usteak kontrako faktore asko ditu: portaera moralak kostuak dakartza (batzuetan, 

kostu handiak, gainera). Izan ere, eskatzen du norberaren taldearen eta maiteen ditugun 

pertsonen presioari aurre egitea; eskatzen du norberaren momentuko desioak kontrolatzea; 

eskatzen du, batzuetan, jomuga garrantzitsuak bertan behera uztea, eta abar. Alde horretatik, 

moraltasunaren psikologiaren arloko ikerketen erronka nagusia zera da: kognizioa eta ekintza 

morala bateratzen laguntzen duten faktoreak analizatzea (Blasi, 1980; Etxebarria, 1994).  

4. ZENBAIT HEZKUNTZA-PRAKTIKEN ERAGINA GARAPEN MORALEAN 

 

 Aurreko puntuetan aipatu ditugu garapen moralean eragina duten gizarteratze-faktore 

batzuk (parekoekiko interakzioa, zigorrak, errefortzuak, ereduak…). Atal honetan, labur-labur 

aztertuko dugu, lehendabizi, gurasoen diziplina-praktiken eraginari buruz egin den lan sakona; 

eta, gero, zigorraz gaindiko neurriak ere ikusiko ditugu, haurrak arauak errespetatzeari eta 

portaera kontrolatzea lortzeari begira.  

 

 Esan bezala, Hoffmanek landu du gehien gurasoen diziplinaren eragina. Saltzsteinekin 

lan egin ondoren (Hoffman eta Saltzstein, 1967), ikerketa gehienetan, gurasoen hiru diziplina 

mota bereizten ditu: 

• Boterearen baieztapenean sartzen dira gurasoek indarra erabiliz edo haurren 

baliabideak eta pribilegioak kontrolatuz haurra kontrolatzeko erabiltzen dituzten 

praktikak: zaplaztekoak, garrasiak, aste-saria kentzea, etxetik ateratzen ez uztea, 

telebista ikusten ez uztea eta, oro har, zigor mota edo zigor-mehatxu mota guztiak. 

• Maitasuna kentzeari dagozkie gurasoek afektua kenduz haurra kontrolatzeko 

erabiltzen dituzten praktikak: hitz egiteari uztea; esatea “ez zaitut ikusi ere egin nahi", 

“kendu nire begi bistatik”, “ez dut zurekin ezer jakin nahi”; eta abar. 

• Indukzioan sartzen dira gurasoek seme-alabei beren jarrerak besteengan (bai 

lagunengan, parekoei lotutako indukzioa, bai gurasoengan, gurasoei lotutako 

indukzioa) dituzten eragin mingarriak ikusarazteko erabiltzen dituzten praktikak: 

“konturatzen al zara zer egin duzun? Negarrez utzi duzu. Nola sentituko zinateke zu 

hori egin izan balizute?", eta abar. 

 

 Diziplina-teknika horien eraginari buruzko ikerketak berrikusi dituztenak bat datoz 

honetan: boterea baiesten eta maitasuna kentzen duten praktikek korrelazio negatiboak dituzte 

heldutasun moralaren hainbat adierazlerekin (adierazle kognitiboak, emozionalak eta 

portaerazkoak); aldiz, indukzioak heldutasun morala laguntzen du (Hoffman, 1995). Ikus 

daitekeenez, ondorio hori bat dator Hoffmanen honako ideia honekin: enpatia motibazio 

sortzailearen eta zenbait afekturen eta printzipio moralen iturri eta oinarri da (Hoffman, 

1987/1992).  

 

 Zigorraz gaindiko hezkuntza-metodoen inguruko ikerkuntzari dagokionez, gizarte-

ikaskuntzaren eta informazioaren prozesaketaren teorialariek bi alternatiba oparo proposatzen 

dituzte: autoagindu-estrategiak eta autokontzeptu morala sorraraztea. Autoaginduen estrategia 

kognitiboaren eraginkortasuna hainbat ikerketatan frogatu dute. Mischelek eta Pattersonek 

(1976) egindako ikerketan, lan aspergarri bat egitea agindu zioten eskolaurreko haurren talde 

bati. "Pailazo-kaxa" aurrean egin behar zuten lan hori; kaxako pailazoak, noski, lana bertan 

behera uztera tentatzen zituen haurrak. Haurren erdiei, lehenago, erakutsi zieten beren buruari 

esaten ez ziotela pailazoari begiratuko hark begiratzeko esaten zienean; eta beste erdiei, ez. Eta 

frogatu zuten lehen taldeko haurrak gai izan zirela tentazioari buru egiteko, bigarren taldeko 

haurrak baino neurri handiagoan. Era berean, frogatu da inportantea dela haurrarengan 

autokontzeptu morala sustatzea, hau da, pertsona zintzoa, ona, fidatzeko modukoa eta nortasun 

sendokoa dela dioen kontzeptua. Haurra, bere buruaz hori pentsatzen duenean, irudi hori 

zaintzen eta irudi horren mailan egoten saiatuko da. Horregatik, irudi horren kontra jokatuz gero, 

errudun eta nahigabetsu sentituko da. Alde horretatik, Perryk eta haren laguntzaileek (1980), 

ikerketa batean, haur batzuei (9-10 urte) sinetsarazi zieten pertsona onak zirela; horretarako, 

zenbait agindu eta arau betearazi zizkieten. Haur horiek, kontrol-taldearen aldean, jarrera oso 

desberdina izan zuten guztiak lan aspergarri bat egiten ari zirela telebista-programa erakargarri 

batekin tentatu zituztenean. Gainera, beren buruari buruz gauza onak esatera bultzatutako 

haurrek, tentazioan erortzen zirenean, beren lege-hausteak zigortzen zituzten (egindako 

lanagatik jasotako txartelak bueltatzen zituzten), kontrol-taldekoek baino neurri handiagoan. 

 

 

5. SEXU-DESBERDINTASUNAK GARAPEN MORALEAN 

 

5.1. SEXU-DESBERDINTASUNAK JUDIZIO MORALAREN GARAPENEAN: GILLIGANEN 

EKARPENA 

 

 Constance Holsteinek 1976an egindako lanak zalantzan jarri zuen Kohlbergen estadioak 

okerrak ote ziren. Izan ere, emakume gehienak 3. estadioan zeuden, eta gizonezko gehienak, 

aldiz, 4. estadioan. Hurrengo urtean, Carol Gilligan gai hori aztertzen hasi zen. Gilliganek 1982an 

amaitu zuen lana, eta In a different voice liburu ospetsua idatzi zuen. Gilligan, hasieran, 

Kohlbergekin aritu zen lanean, Turiel eta Rest bezala. Hala ere, bere lanean, garapen moralari 

buruzko Kohlbergen teoria kritikatzen du: teoria horrek gizonezkoen aldeko joera du, eta, 

ondorioz, badirudi emakumezkoen garapen moralak hutsuneak dituela, gizonezkoenaren 

aurrean. Gilliganen ustez, benetan, emakumezkoek desberdin planteatzen dute bizitza morala, 

eta garapen-sekuentzia desberdinetatik igarotzen dira. 

 Gizonezkoek eta emakumezkoek, sexuaren arabera gizarteratzen direnez, orientazio 

moral desberdinak dituzte, hau da, moraltasuna ulertzeko eta arazo moralak planteatzeko modu 

desberdinak. Gizonezkoek justiziari begiratzen diote: moraltasunak zerikusia du gatazkan 

dauden eskubideekin (inpartzialtasuna, eskubideen berdintasuna, tartean ez sartzea…). 

Horregatik, gizonezkoek arrazionaltasun-irizpide objektiboak bilatzen dituzte gatazkak 

konpontzeko. Aldiz, emakumezkoek besteak zaintzeari eta besteez arduratzeari begiratzen diote: 

moraltasunak besteekiko ardurarekin du zerikusia (besteez kezkatzea, minik ez egitea…). Hala, 

emakumeek garrantzia ematen diote espezifikotasunari eta egoerari. Beraz, gizonezkoen 

orientazio moralak erakusten du emakumezkoek baino ikuspegi propio independenteagoa 

dutela; emakumezkoena interdependenteagoa da. 

 

 Gilliganek honako hau dio emakumezkoen orientazio moralaren ezaugarri nagusiei buruz: 

"Se escapan a través del cedazo del sistema de puntuación de Kohlberg" (Gilligan, 1982/1985,  

31. or). Kohlbergen sistema gizonezkoen aldekoa da. Alabaina, estadioak zedarritzeko, 

gizonezko laginak hartzen ditu oinarritzat, batik bat (Kohlbergen 1958ko doktorego-tesia 

gizonezkoez osatutako lagin batean oinarrituta zegoen). Alde horretatik, Gilliganek dio 

gizonezkoek eta emakumezkoek, garapenean, desberdin planteatzen dituztela arazo moralak; 

ondorioz, bien morala desberdin garatzen da. Dilema pertsonalak bizi zituzten emakumezkoekin 

hitz egin zuen Gilliganek, eta ondorioztatu zuen hiru garapen-maila handiei jarraikiz deskriba 

daitekeela emakumezkoen etika. 

 

 
EMAKUMEZKOEN GARAPEN MORALAREN MAILAK, GILLIGANEN ARABERA 

 
 Lehen mailan, niaren beharretan jartzen dute arreta. Kezkatzen dituen bakarra niak bizirautea da. 
Ondorioz, gatazka morala niaren beraren kontrako beharren arteko gatazka da. Maila horretan, hortaz, 
erantzun moral egokia autodiziplina da, nork bere buruari zigorrak jartzea. 
 
 Ikuspegi horrek kritikak jasotzen dituenean besteak aintzat hartzen ez dituelako, emakumezkoak 
trantsizio aldian sartzen dira. Aldi horretan, lotura afektiboen eta besteekiko harremanen garrantziaz 
konturatzen hasten da nia. Hala, gero eta garrantzitsuago bihurtzen da harremanak dituen horiez 
arduratzea. Baina gatazka sortzen da niari zor zaionaren eta besteei zor zaienaren artean, norberaren desio 
eta beharren eta besteekiko arduren artean. 
 
 Bigarren mailan, gatazka hori konpontzeko, konbentzioz emakumezkoen ontasun deritzogun 
horretara jotzen dute emakumezkoek. Niak hartzen du amaren autosakrifizio-moraltasuna: “ontasuna” da 
besteak zaintzea. Eta, benetan zaindu beharrekoak besteak direnez, beren beharrak gutxiesten dituzte 
emakumezkoek. Ondorioz, nia ez da zaindu behar. 

 Ikuspegi horren zentzugabekeriak arazoak sortzen dizkienean pertsonekiko harremanetan, bigarren 
trantsizio aldira pasatzen dira. Aldi horretan, autosakrifizioaren eta besteak zaintzearen arteko nahastea 
gainditzen saiatzen dira. Alabaina, nia ere zaindu egin beharra dago. Gauzak horrela, saiatzen dira bai 
norberaren, bai besteen beharrak aintzat hartzen; saiatzen dira testuinguruaren konplexutasuna eta 
norberaren ekintzen ondorioak kontuan hartzen, modu zintzo eta “benetako” batean. 
 
 Hirugarren mailan, hobeto konpontzen dira bigarren trantsizioaldiko tentsioak. Zaintza betebehar 
unibertsal bihurtzen da. Maila horretan, besteak zaintzea norberak aukeratzen duen printzipio bat da; 
printzipio horrek esplotazioa eta indarkeria gaitzesten ditu, eta erantzuna ematea eskatzen du. 
 

 Planteamendu horiek eztabaida handia eragin dute, eta, gainera, ikerkuntza enpiriko 

sakona egitea ere ekarri dute. Baina oraindik ez dago ebidentzia enpiriko nahikorik 

deskribatutako sekuentzia ebaluatu ahal izateko. Hori horrela izanik ere, badago oinarri enpiriko 

bat, eztabaidaren bi gai nagusiri erantzuteko: 1) Kohlbergen estadioen sekuentziak ba al du 

gizonezkoenganako joera? Hala bada, horren ondorioz al dute emakumezkoek gizonezkoek 

baino puntuazio baxuagoa?, 2) Bi orientazio moral al daude (justiziari begiratzen diona eta 

zaintzari begiratzen diona)? Hala bada, emakumezkoek bata eta gizonezkoek bestea aukeratzen 

al dute? 

 

 Lehenengo gaiari dagokionez, Walkerrek zehatz-mehatz aztertu zituen arrazoiketa 

moralaren esparruko sexu-desberdintasunak aztertzen zituzten ikerketak; eta ondorioztatu zuen 

oso desberdintasun gutxi daudela. Aztertu zituen 108 ikerketetatik, 8k bakarrik zituzten sexu-

eragin adierazgarriak; eragin horiek, gainera, hezkuntza-mailarekin edo egoera profesionalarekin 

nahasten ziren. Dena den, desberdintasuna nahiko txikia zen (estadio erdia baino txikiagoa). 

Aipaturiko berrikuspenaren ondoren, beste batzuk egin dituzte (Baumrind, 1986; Walker, 1991), 

eta badirudi ahula dela arrazoiketa moralaren estadio kohlbergiarretako sexu-desberdintasunen 

ebidentzia. Ondorioz, autore batzuen iritziz, ez du zentzurik Kohlbergen puntuazio-sistemak sexu 

batenganako joera duela dioen kritikak. Dena den, hezkuntza-maila eta maila profesionala 

aldagaiak kontrolatzen direnean, emakumeak, gutxi gorabehera, gizonezkoen estadio beretan 

egoten dira, baina horrek ez du esan nahi Kohlbergek egindako garapen-sekuentziak 

deskribatzen duenik, funtsean, gure kulturako gizonezkoen arrazoiketa moralaren garapen 

tipikoa. 

 

 Aipaturiko bigarren gaiari dagokionez, Gilliganek eta Attanuccik (1988) honako ondorio 

hau atera zuten: gizonezkoek eta emakumezkoek, deliberazio moralak egiteko, zaintza eta 

justizia hartzen dituzte kontuan, baina gizonezkoek gehiago begiratzen diote justiziari eta 

emakumezkoek zaintzari. Dena den, Walkerrek eta haren lankideek (1987) ez zuten loturarik 

ikusi justizia/zaintza orientazio moralaren eta generoaren artean. Zera aurkitu zuten: 

emakumezkoek gizonezkoek baino dilema pertsonal5 gehiago planteatzen dituztela. Alde 

horretatik, joera da dilema pertsonaletan zaintzari begiratzea, eta, dilema inpertsonaletan, 

justiziari; horregatik, emakumezkoek gehiago aplikatzen dituzte zaintza-printzipioak. Baina 

gizonezkoek, dilema pertsonalak dituztenean, emakumezkoen joera bera dute zaintza-

orientazioa erabiltzeko; eta, alderantziz, emakumezkoek, dilema inpertsonalak dituztenean, 

gizonezkoen joera bera dute justizia-orientazioa erabiltzeko. Hortaz, autoreek ondorioztatu zuten 

orientazio horiek ez direla baztertzaileak eta ez dutela generoarekin zerikusirik, baizik eta dilema 

motaren araberakoak direla.  

 

 Hala ere, azterketa horren emaitzek, beharbada, ez dute aukerarik ematen gaia 

aipaturiko ondorioek bezain argi ebazteko. Izan ere, emaitzei arretaz begiratuz gero, ikusten da 

desberdina dela gizonezkoen eta emakumezkoen ohiko orientazio morala, nahiz eta dilemen 

araberakoa izan (pertsonala/inpertsonala). Dena dela ere, gaur egun, joera da pentsatzea 

emakumezkoen eta gizonezkoen justiziari buruzko arrazoiketak hasieran uste baino antz 

handiagoa duela Kohlbergen teoriarekin, baina, hori horrela izanik ere, emakumezkoen garapen 

ebolutibotik gertuago dagoen orientazio moral alternatibo bat badagoela (ahots desberdina) eta 

moral hori ezin dela Kohlbergen teoriari jarraikiz ebaluatu (Lapsey, 1996). 

 

5.2. BESTE SEXU-DESBERDINTASUN GARRANTZITSU BATZUK 

 

 Enpatia. Guztion ustea da emakumezkoak, txiki-txikitatik, gizonezkoak baino 

enpatikoagoak direla. Dena den, gai hori aztertu duten ikerketak berrikusi ondoren, ez dute 

aurkitu ideia horren aldeko ebidentziarik. Izan ere, tresna metodologikoek kutsatuta daude 

emakumezkoen aldeko desberdintasunak aurkitu dituzten ikerketak (Lennon eta Eisenberg, 

1992). 

 

 Errua. Esan bezala, nesken kontzientzia moralaren formazioari buruzko planteamendu 

freudiarretatik espero daitekeenaren aurrean, badaude ebidentzia handiak (hainbat adinetako 

neskatilez eta emakumezkoez osatutako laginetatik ateratakoak) frogatzen dutenak neskek 

mutilek baino erruduntasun-sentimendu sakonagoak izaten dituztela. Halaber, badago oinarri 

enpirikoa zera esateko: erruduntasun-sentimendu horiek ez dira, batzuek proposatu bezala, 

5 Dilema pertsonalak eta inpertsonalak: harreman esanguratsuak ditugun gertuko pertsonak tartean dauden eta pertsona 
horiek tartean ez dauden dilemak. 

emakumearen jaiotzetiko "moraltasun" handiagoaren adierazpen hutsa (misoginia Freuden 

kontrako ikuspegitik adierazten da hor), baizik eta hezkuntza-praktika zehatzen ondorioa. 

Zenbait ikerketak agertzen dute neskak indukzio-praktika gehiagoren eta, batik bat, gurasoei 

lotutako indukzio gehiagoren eraginpean daudela, mutilak baino (Etxebarria, 1992). 

 

 Frogatu da emakumezkoek erruduntasun-sentimendu gehiago izaten dituztela balio-

aldaketen prozesuetan; zehazki, nerabezaroan eta gaztaroko lehen urteetan alde batera uzten 

dituztenean haurtzaroan kritikarik egin gabe barneratutako gurasoen balioak. Alde horretatik, 16-

19 urte bitarteko haurrekin egindako ikerketa batean (Etxebarria, 1992), frogatu zuten 

emakumezkoek gizonezkoek baino erruduntasun-sentimendu sakonagoak dituztela, haurtzaroan 

huts moraltzat zituzten baina dagoeneko negatibotzat ez zituzten portaerei dagokienez. Datu hori 

inportantea da. Izan ere, emakumezkoek, gizonezkoek baino kontraesan handiagoak dituztenez 

pentsatzen dutenaren eta sentitzen dutenaren artean, zailtasun gehiago izan ditzakete berez 

zailak diren prozesu mota horietan. Bestalde, eta, logika konstruktibistari jarraikiz, autoanalisia 

eta hausnarketa direla medio, zailtasun horiek onuragarriak izan daitezke, gerora begira, 

emakumearen garapen eta sendotasun moralerako. 

 

 

 Azkenik, garapen moralari buruzko ikerkuntzaren laburpena atzean utzi baino lehen, 

azpimarratu nahi dugu komeni dela garapen morala ikuspegi teoriko bakar batetik ez jorratzea. 

Alabaina, ikuspegi desberdinak pixkanaka artikulatuz, garapen morala modu sakonagoan eta 

aberatsagoan ulertzea lor dezakegu (espero dugu kapitulu honek horretan laguntzea). Gainera, 

horrek asko lagunduko die gaur egun gure gizartean moral aldetik pertsona sentikorrak eta 

arduratsuak heztea interesatzen zaienei. 

